Улсын Их Хурлын 2014 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны  2015 оны 01 дүгээр сарын 28-ны өдөр /Лхагва гараг/-ийн хуралдааны гар тэмдэглэл


Байнгын хорооны дарга, Улсын Их Хурлын гишүүн Д.Батцогт ирц, хэлэлцэх асуудлыг танилцуулж хуралдааныг даргалав.


Хуралдаан ирвэл зохих 19 гишүүнээс 15 гишүүн ирж, 78,9 хувийн ирцтэйгээр 9 цаг 54 минутад Төрийн ордны “А” танхимд эхлэв.


Чөлөөтэй: С.Ганбаатар.


Өвчтэй: З.Баянсэлэнгэ.


Тасалсан: Я.Санжмятав.


Нэг. Согтууруулах ундааны хяналтын тухай болон холбогдох бусад хуулийн төслүүд /Засгийн газар 2015.01.20-ны өдөр өргөн мэдүүлсэн, Улсын Их Хурлын гишүүн Л.Эрдэнэчимэг өргөн мэдүүлсэн, хэлэлцэх эсэх/.


Хуралдаанд Хууль зүйн сайд Д.Дорлигжав, Хууль зүйн яамны Эрх зүйн шинэчлэлийн бодлогын газрын дарга Т.Бат-Өлзий, Сангийн яамны Төсвийн бодлого, төлөвлөлтийн газрын төсвийн орлогын хэлтсийн мэргэжилтэн С.Тулга нар оролцов.


Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Ж.Чимгээ нар байлцав.


Байнгын хорооны хуралдаанд Улсын Их Хурлын гишүүн О.Баасанхүү асуулт тавьж, санал хэлэв.


Хууль санаачлагчийн илтгэлийг Хууль зүйн сайд Д.Дорлигжав, Улсын Их Хурлын гишүүн Л.Эрдэнэчимэг нар тус тус танилцуулав.


Илтгэлтэй холбогдуулан Улсын Их Хурлын гишүүн Д.Сарангэрэл, Д.Арвин, О.Баасанхүү, Я.Содбаатар, Г.Баярсайхан, Ц.Оюунгэрэл, С.Ганбаатар, Ё.Отгонбаяр нарын тавьсан асуултад Хууль зүйн сайд Д.Дорлигжав, Улсын Их Хурлын гишүүн Л.Эрдэнэчимэг, Сангийн яамны  Төсвийн бодлого, төлөвлөлтийн газрын төсвийн орлогын хэлтсийн мэргэжилтэн С.Тулга нар хариулж, тайлбар хийв.

Хэлэлцэж буй асуудалтай холбогдуулан Улсын Их Хурлын гишүүн Я.Содбаатар, Г.Баярсайхан, Ц.Оюунгэрэл, С.Ганбаатар, Ё.Отгонбаяр, А.Бакей, Д.Батцогт нар санал хэлэв.


Согтууруулах ундааны хяналтын тухай болон холбогдох бусад хуулийн төслүүдийг хэлэлцэх эсэх асуудлаар Улсын Их Хурал дахь Ардчилсан намын бүлгийн дарга, Улсын Их Хурлын гишүүн Б.Гарамгайбаатар  5 хоногийн завсарлага авч байгааг мэдэгдэв.


Хоёр. Монгол хэлний тухай хуулийн төсөлтэй холбогдуулан Хууль зүйн байнгын хорооны гаргасан санал, дүгнэлт.

Хэлэлцэж буй асуудалтай холбогдуулан Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн байлцав.

Хууль зүйн байнгын хорооны гаргасан санал, дүгнэлтийг Төрийн байгуулалтын байнгын хороотой хамтарч хуралдах тул  хэлэлцэхийг хойшлуулав.

Улсын Их Хурлын гишүүн Д.Сарангэрэл Монгол Улс 3 сая дахь иргэнээ өлгийдөн авахтай холбогдон иргэдээс ирсэн саналын талаар хэлэв.

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ,  СОЁЛ, ШИНЖЛЭХ УХААНЫ БАЙНГЫН ХОРООНЫ ДАРГА

Д.БАТЦОГТ

Тэмдэглэл хөтөлсөн:

ПРОТОКОЛЫН АЛБАНЫ ШИНЖЭЭЧ
Б.БАТГЭРЭЛ
УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ

НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ

БАЙНГЫН ХОРООН Ы 2015 ОНЫ 01 ДҮГЭЭР САРЫН 28-НЫ ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Д.Батцогт: -Өглөөний амгаланг айлтгая. Байнгын хорооны ирц хүрсэн байна. 19 гишүүнээс 10 гишүүн ирсэн. 52,6 хувьтай. 

Хурлаа эхэлье.

Өнөөдрийн хэлэлцэх асуудалд хоёр асуудал байгаа.

1.Согтууруулах ундааны хяналтын тухай хуулийн төсөл болон дагалдаж өргөн мэдүүлэгдсэн Зар сурталчилгааны тухай хуульд нэмэлт, өөрчлөлт оруулах тухай, Онцгой албан татварын тухай хуульд өөрчлөлт оруулах тухай, Улсын тэмдэгтийн хураамжийн тухай хуульд өөрчлөлт оруулах тухай хуулийн төслүүдийн хэлэлцэх эсэх асуудлыг хэлэлцэнэ.

Нэг нь Улсын Их Хурлын гишүүн Эрдэнэчимэгийн өргөн барьсан хуулийн төсөл, нөгөө нь Засгийн газраас өргөн мэдүүлсэн хуулийн төсөл байгаа. Энэ хоёр хуулийн хэлэлцэх эсэхийг өнөөдөр шийдэх ёстой.

Энэ асуудлаас гадна би Байнгын хорооны гишүүдийн анхааралд нэг асуудлыг хандуулах гээд байна. Монгол хэлний тухай хуулийн төслийн анхны хэлэлцүүлгийг бид хийчихсэн. Төрийн байгуулалтын байнгын хороо, манай Байнгын хороо хоёр хамтарч хуралдсан. Хууль зүйн байнгын хороо хуралдаад санал, дүгнэлтээ бид нарт явуулсан байгаа.

Хууль зүйн байнгын хорооноос зарчмын зөрүүтэй санал гаргаж ирүүлсэн. Үүнийг өнөөдөр манай Байнгын хороо дангаараа хуралдаад явчихаар хоёр Байнгын хорооны гишүүдийн хамт сууж байгаад хуралдсан хурал маань юу болох вэ? Ямар саналтай байна вэ? Уг нь зонхилох Байнгын хороо нь манай Байнгын хороо юм билээ. Гишүүд саналаа хэлээдэхээч.

Г.Баярсайхан: -Монгол хэлний хууль дээр яана гэж?

Д.Батцогт: -Монгол хэлний хууль дээр нэг санкцитай хэсгийг нь Хууль зүйн байнгын хороо хуралдаад зарчмын зөрүүтэй санал ирүүлсэн байна. Бид нар анхны хэлэлцүүлгийг нь Төрийн байгуулалтын байнгын хороотой хамтраад өнгөрсөн 7 хоногт хийчихсэн.
-Баярсайхан гишүүн, дараа нь Сарангэрэл гишүүн.

Г.Баярсайхан: -Миний санал бол хуулийн хэлбэрээр биш, тунхаглал хэлбэрээр л байх ёстой хууль шүү дээ. Одоо эхнээсээ энэ чинь ингээд гацаад байна. Их Хурлаас бид ямар хууль гаргалаа? Тойргийн шүүх гээд, тэр одоо амьдрал дээр хэрэгжихгүй байна.

Манай Их Хурлаас өөр өмнөх Их Хурал дээр гялгар уутыг халъя, цаасан уутыг хэрэглэе гээд, ямар ч хэрэгжихгүй ийм хуулиуд гаргаад байдаг. Үүнтэй л ижилхэн юм болж байгаа шүү дээ.

Д.Батцогт: -Баярсайхан гишүүн ээ, ингэсэн юм. Бид нар торгодог, шийтгэдэг олон санкцитай юм хийсэн шүү дээ. Түүнээс нь тусгай зөвшөөрлийг хүчингүй болгох хэсгийг нь л Хууль зүйн байнгын хороо хасчихаж. Бусдыг нь хэвээр үлдээсэн байна л даа.
Сарангэрэл гишүүн.

Д.Сарангэрэл: -Ер нь сүүлийн үед оруулж ирж байгаа хуулийн төслүүд дээр дандаа торгох, шийтгэх, хаах боох, бүрэн эрхийг нь цуцлах гэсэн хатуу санкциуд орж ирж байгаа. Бид нар уг нь аж ахуйн нэгжүүдээ дэмжье, дэмжлэг үзүүлье гэсэн мөртлөө дандаа эсрэг заалттай хуулийн төслүүд нэлээн санаачилж байгаа. Түүний нэг нь Монгол хэлний тухай хуульд яг тийм заалт орж ирсэн байсан.

Би бас ажлын хэсгийн ахлагч Гончигдорж гуайтай уулзсан л даа. Та нар энэ дээрээ анхаараач ээ. Монгол хэл гэдэг бол монгол хэлээ хамгаалах, дэлгэрүүлэх асуудал ийм хатуу санкци дээр биш, монгол хүний сэтгэл, ухамсар дээр түшиглэх ёстой ийм санкц. Хэрвээ та хаягаа хуучин монгол бичгээр бичсэнгүй гэж аж ахуйн нэгжийг хаах гэж байгаа бол эсрэгээрээ энэ хуулийг үзэн ядах хүмүүс олширно шүү гэдэг өөрийнхөө бодлыг хэлсэн. Тэгээд Хууль зүйн байнгын хороон дээр энэ асуудлыг ярина гээд энэ зарчмын зөрүүтэй санал оруулж ирж байгаад би хувьдаа баяртай байна.

Хууль зүйн байнгын хороо өөрсдөө дангаараа энэ асуудлаа хэлэлцэж болно. Бид нар зонхилох Байнгын хорооны хувьд үүнийг хэлэлцээд явахад буруу юм байхгүй гэж бодож байна. Дэмжвэл ямар вэ?

Д.Батцогт: -Отгонбаяр гишүүн.

Ё.Отгонбаяр: -Би Хууль зүйн байнгын хорооны гишүүний хувьд тэнд хэлэлцэхэд нь байсан юм. Тэгээд ер нь үүнийг хэлэлцээд бид шийдэхгүй бол болохгүй юм билээ. Яагаад гэвэл зөвшөөрөл цуцална гэдэг заалт чинь амьдрал дээр хэрэглэхээр үнэхээр утгагүй тэнэг юм болж хувирч байгаа юм. Аж ахуйн нэгжүүдийн зөвшөөрлийг цуцалдаг байя гэж бодъё. Төрийн байгууллага хууль зөрчвөл яах юм бэ, Монгол хэлний хууль зөрчих явдал гарна шүү дээ. Тэгэхээр бид нар яах вэ? Сумын Иргэдийн Хурлыг хөөн тараах уу? Их тэнэг юмнууд орчихсон байсан. Тийм болохоор үүнийг хэлэлцээд тэр санкциудыг нь болиод явчих хэрэгтэй.
Хоёрдугаарт, Хууль зүйн байнгын хороо энэ бол монгол хүн чин сэтгэлээсээ, хүсэл эрмэлзлээрээ биелүүлэх ёстой хууль болохоос биш, хуулийн санкцаар хүчиндэж хийх ёстой хууль биш гэж үзсэн юм.

Д.Батцогт: -Үүнийг хүлээж авах нь зөв л дөө. Гэхдээ хамгийн гол нь Төрийн байгуулалтын байнгын хороо, манай Байнгын хороо хамтарч хуралдаад ийм шийдвэр гаргачихсан учраас дахиж хамтарч хуралдаж байж энэ асуудлыг шийдэхгүй бол болохгүй болчихоод байгаа юм.

Г.Баярсайхан: -Тэгээд хамтраад л хуралдъя л даа.

Д.Батцогт: -Төрийн байгуулалтын байнгын хорооны хурал нь хэзээ вэ? Ийм байдлаар асуудал шийдэж болох уу, бид дангаараа хуралдаад үүнийг хүлээж авъя гэж шийдээд, дараа нь Төрийн байгуулалтын байнгын хороо тусдаа хуралдаад бас хүлээж авъя гэдэг шийдвэр гаргуулаад тэгээд чуулган руугаа ордгоороо оруулах байдлаар шийдэх үү?

-Дараагийн 7 хоног хүртэл хойшлуулах уу? 

А.Бакей: -Бид шийдчихье л дээ.

Д.Батцогт: -Бид нар шийдчихэд болохгүй юм байхгүй, тийм ээ? 
-Үүнийг 3 дахь асуудал болгоод хэлэлцчихье.

Энэ асуудлыг нэмье гэдгээр санал хураалт явуулъя.

11 гишүүн санал хураалтад оролцож, 9 гишүүн дэмжиж, 81,8 хувиар дэмжигдлээ.

Хэлэлцэх асуудалдаа оръё.

Хоёр хуулийн танилцуулгыг зэрэг хийгээд, гишүүд хоёр санаачлагчаас хоёулангаас нь асуугаад явчихъя гэсэн саналтай байна.

-Баасанхүү гишүүн горимын санал.
О.Баасанхүү:  -Би ийм зүйлийг гайхаад байгаа юм. Одоо жишээлбэл, Тамхины  хууль ч гэдэг юмуу иймэрхүү ижил төстэй хууль өргөн барихад тус тусад нь хэлэлцээд, тусад нь санал, дүгнэлт гаргадаг байсан. Энэ зэрэгцүүлээд явдаг нь Дэгийн хуульд нийцэж байгаа юмуу? Хэлэлцэх эсэх шийдэгдсэний дараа хамтатгаж хэлэлцдэг болохоос дангаараа байгаа юмыг зэрэгцүүлээд явахаар чинь ойлгомжгүй байна. Би хоёр хуулийг хоёуланг нь уншсан. Хоорондоо нэлээн зөрүүтэй гэдэг юмуу, ялгаатай зүйлүүд байсан. Тэгэхээр тусад нь яриад явах нь зөв юм биш үү.

Хоёрдугаарт, энэ хэлэлцүүлгийг Хууль зүйн байнгын хороотой хамтдаа хэлэлцэхгүй байгааг би гайхаад байна. Монгол хэлний хууль гэхэд Хууль зүйн байнгын хороогоор оруулаад явж байхад энэ Согтууруулах ундааны хууль чинь цаад бүх шалтгаан нөхцөл, зөвшөөрөл өгөх, гэмт хэрэг гарах зэрэг ярих бүх юмнууд Хууль зүйн байнгын хорооны нэг ажлын хэсэг байгаа юм. Тэгэхээр үүнийг хамтад нь Хууль зүйн байнгын хороогоор хэлэлцэх боломж байна уу гэсэн ийм горимын санал гаргаж байна. Баярлалаа.

Д.Батцогт: -Ер нь ингэсэн юм байна, 2000 онд Архидан согтуурахтай тэмцэх тухай хууль гэж хийгээд, энэ хуулийг нь Хууль зүйн байнгын хороо дангаараа хэлэлцээд шийдсэн юм байна.
Энэ хуулийг манай Байнгын хороо руу харьяалуулаад өгчихсөн байгаа. Гэхдээ энэ дотор Хууль зүйн байнгын хорооноос санал, дүгнэлт авах зүйл байгаа, Төсвийн байнгын хороо хуралдаж санал, дүгнэлт авах, Эдийн засгаар ч бас санал, дүгнэлт авах ийм зүйл байгаа. Тийм учраас би одоо ингэж бодож байна. Хэдийгээр хоёр хууль зөрүүтэй ч гэсэн танилцуулгыг нь нэг хийгээд, асуултаа хоёр санаачлагчаас нь асуугаад санал хураахдаа тусдаа хураана. 

Хэлэлцэх эсэхийг нь шийдэхдээ тусад нь хоёр санал хураалт явуулна шүү дээ. Тэгэхээр энд бид цаг хожих л асуудал явж байгаа шүү дээ. Энд дэг айхтар зөрчөөд байгаа юм байхгүй гэж үзэж байгаа.
-Эхлээд Эрдэнэчимэг гишүүн танилцуулгаа хийчих. Дараа нь Дорлигжав сайд.

Би ажлын хэсгийг танилцуулъя.

-Горимын саналаар санал хураах уу? 
Уг нь айхтар зөрчигдөөд байх юм байхгүй гэж бодож байна. Хоёр танилцуулгаа нэг хийчихээд, асуулт хариултаа нэг явуулаад, санал хураалтаа тусдаа явуулж байгаа юм чинь ялгаагүй шүү дээ.

Тэгвэл Баасанхүү гишүүн горимын саналаа татчих уу?

-Горимын саналаа татлаа.

Ажлын хэсгийн танилцуулъя. 
Хууль зүйн сайд Д.Дорлигжав, Хууль зүйн яамны Эрх зүйн шинэчлэлийн бодлогын газрын дарга Т.Бат-Өлзий, Хууль зүйн яамны Эрх зүйн шинэчлэлийн бодлогын газрын мэргэжилтэн Бат-Эрдэнэ, Хууль зүйн яамны Бодлогын хэрэгжилтийг зохицуулах газрын ахлах мэргэжилтэн Раднаабазар, Үйлдвэр, хөдөө аж ахуйн яамны Хүнсний үйлдвэрийн бодлогын хэрэгжилтийг зохицуулах газрын ахлах мэргэжилтэн Чулуунцэцэг, Эрүүл мэндийн яамны Бодлогын хэрэгжилтийг зохицуулах газрын Нийгмийн эрүүл мэндийн хэлтсийн мэргэжилтэн Энхзаяа, Эрүүл мэндийн яамны Бодлого төлөвлөлтийн газрын нийгмийн эрүүл мэндийн бодлого хариуцсан мэргэжилтэн Гончигсумлай, Сангийн яамны Төсвийн бодлого, төлөвлөлтийн газрын төсвийн орлогын хэлтсийн мэргэжилтэн Тулга, Цагдаагийн ерөнхий газрын Хуулийн хэлтсийн ахлах байцаагч, цагдаагийн хошууч Нямдаваа. Ийм бүрэлдэхүүнтэй ажлын хэсэг ажиллаж байна.

-Эрдэнэчимэг гишүүн танилцуулгаа хийчих.

Л.Эрдэнэчимэг: -Та бүхэндээ энэ өглөөний мэнд хүргэе. Саяын гарсан санал дээр нэмж хэлэхэд 2000 онд батлагдсан хууль маань Архидан согтуурахтай тэмцэх тухай хууль гэж анх гарч байсан. Архидан согтуурахтай тэмцэх тухай хуулийн гол зорилт, үзэл санаа нь гэмт хэргээс урьдчилан сэргийлэх чиглэлтэй байсан учраас энэ бол Хууль зүйн байнгын хороогоор хэлэлцэгдэж явсан.

Сүүлийн үед дэлхий нийтийн хандлага бол Согтууруулах ундааны хяналтын тухай хууль нь өөрөө бүх нийтийн эрүүл мэндийг дэмжих, согтууруулах ундааны хор уршгаас бүх нийтийн эрүүл мэндийг хамгаалах зорилгоор гарч байгаа учраас энэ бол Нийгмийн бодлогын байнгын хороо руу орж ирлээ гэж ойлгож байгаа.

Төслийнхөө танилцуулгыг хийе. 

Өнөөдрийн байдлаар манай улсад согтууруулах ундаа үйлдвэрлэх тусгай зөвшөөрөл бүхий спиртийн 7, архины 57, шар айрагны 19, дарсны 10, нийт 93 аж ахуйн нэгж үйл ажиллагаа явуулж байна. Өөрөөр хэлбэл, согтууруулах ундаа үйлдвэрлэх тусгай зөвшөөрлийг хавтгайруулан олгосон нь зах зээл дэх архины нийлүүлэлт, хүн амын архины хэрэглээг нэмэгдүүлэх, чанарын шаардлага хангахгүй согтууруулах ундаа хэрэглэх үндэс болж байна.

Статистикаас үзэхэд манай улсад гарсан нийт гэмт хэргийн 1/3 хувь, онц хүнд гэмт хэргийн ½ хувь, нийслэлд гарсан гэмт хэргийн 57,7 хувийг согтуугаар үйлдсэн байдаг. Үүнээс үзэхэд гэмт хэрэг гарах үндсэн шалтгаан, нөхцөл нь архидан согтуурах явдалтай шууд холбоотой байна. Иймд согтууруулах ундааны хэрэглээ, үйлдвэрлэлийг багасгахад чиглэсэн арга хэмжээ авах шаардлагатай байгаа юм.
Согтууруулах ундааны үйлдвэрлэлд тавих хяналт сул байгаагаас хүнсний бус зориулалттай түүхий эдээр согтууруулах ундаа үйлдвэрлэж улмаар бусдын амь бие, эрүүл мэндэд хохирол учруулах явдал гарсаар байна.

Дэлхийн Эрүүл мэндийн байгууллагын зөвлөмж, бусад улсын жишиг болон Монгол Улсын нийт хүн амын ихэнхийг хүүхэд, залуучууд эзэлж байгаа, согтууруулах ундаанаас шалтгаалсан өвчлөл, нас баралт ихэнх хувийг эзэлж байгаа, согтууруулах ундаанаас шалтгаалсан гэмт хэрэг, зөрчил, осол, хүчирхийлэл, тэр дундаа гэр бүлийн хүчирхийлэл жилээс жилд өсөн нэмэгдэж байгаа зэргийг харгалзаж 2014 оныг бүх нийтийн эрүүл мэндийг дэмжих жил болгон тодорхойлсон. Дээрх зорилгын хүрээнд уг хуулийн төслийг шинэчлэн боловсруулсан болно.

Хуулийн төслөөр согтууруулах ундаа үйлдвэрлэх, импортлох, худалдах, үйлчлэхэд тавих хяналттай холбогдсон харилцааг зохицуулахаар заасан бөгөөд хуулийн төсөлд дараах асуудлыг тусгасан.

1.Спирт, бусад согтууруулах ундааны үйлдвэрлэл, спиртийн хуваарилалт, олголт, түүнд хяналт тавихтай холбогдсон харилцааг хуульчилна. Ингэхдээ тухайн согтууруулах ундааны спиртийн агууламжийн хэмжээг харгалзан ялгамжтайгаар зохицуулахаар заасан.

2.Өндөр агууламжтай согтууруулах ундаанд 18 хувиас дээш этилийн спиртийн агууламжтай бүх төрлийн согтууруулан ундааг хамааруулж спирт, бүх төрлийн согтууруулах ундаа үйлдвэрлэх тусгай зөвшөөрлийг сонгон шалгаруулалтын үндсэн дээр Засгийн газар олгодог байхаар хуулийн төсөлд тусгалаа.
Түүнчлэн согтууруулах ундаа үйлдвэрлэх бүх төрлийн тусгай зөвшөөрлийг түдгэлзүүлэх, сэргээх, сунгах асуудлыг хүнсний асуудал эрхэлсэн төрийн захиргааны төв байгууллага биш Засгийн газар шийдвэрлэдэг байх. Тусгай зөвшөөрлийг нэг жилийн хугацаагаар олгож хоёр жилийн хугацаагаар сунгаж байхаар тусгалаа.
Бүх төрлийн согтууруулах ундаа үйлдвэрлэх тусгай зөвшөөрөл эзэмшигчийн энгийн хувьцааны хяналтын багцыг буюу түүнээс дээш хувийг дангаараа буюу бусад этгээдтэй хамтран эзэмшиж буй этгээд өөрийн өмчлөл эзэмшилд буй хөрөнгийг Засгийн газрын зөвшөөрөлгүйгээр бусдад шилжүүлэхийг хориглохоор хуулийн төсөлд тусгасан.
Хуулийн төсөлд спирт, бүх төрлийн согтууруулах ундаа үйлдвэрлэх тусгай зөвшөөрөл авахаар сонгон шалгаруулалтад оролцогчид тавигдах шаардлага, тусгай зөвшөөрөл авахад бүрдүүлэх баримт бичигтэй холбогдсон асуудлыг тусгайлан зохицуулав.

Согтууруулах ундаа худалдах, түүгээр үйлчлэхэд тавих хяналтын механизмыг хуулийн төсөлд нарийвчлан тусгаж өндөр агууламжтай согтууруулах ундааг дагнасан цэгээр худалдах, тусгай зөвшөөрлийг 2 мянган хүн ам тутамд нэгээс ихгүй, 2 мянгаас доош хүн амтай суманд хоёроос дээшгүй байхаар тооцож сум, дүүргийн Иргэдийн Төлөөлөгчдийн Хурлаар тогтоосон хязгаарт багтаан сум, дүүргийн Засаг дарга олгохоор согтууруулах ундаа худалдах тусгай зөвшөөрөл эзэмшигчийн орчны бүсэд оршин суугч иргэдийн 50 хувиас доошгүй саналыг үндэслэн хүчингүй болгохоор тус тус тусгалаа.

Спиртийн өндөр агууламжтай согтууруулах ундааг 10-21 цагийн хооронд, сул агууламжтай согтууруулах ундаагаар 10-24 цагийн хооронд худалдаж үйлчлэхээр төсөлд заав.

Спиртийн өндөр агууламжтай согтууруулах ундаа худалдах тусгай зөвшөөрөл олгох, сунгахад 50 сая төгрөг, аймгийн төвд 25 сая төгрөг, бусад суманд 15 сая төгрөг. Спиртийн сул агууламжтай согтууруулах ундаа худалдах тусгай зөвшөөрөл олгох, сунгахад нийслэлд 20 сая, аймгийн төвд 15, бусад суманд 5 сая төгрөг байхаар заалаа.

Согтууруулах ундаагаар үйлчлэх, худалдаалах цэгт үйлчлүүлэгчээс иргэний цахим үнэмлэх, эсвэл тухайн үйлчлүүлэгчийг 21 нас хүрснийг нотлох бусад баримт бичиг үзүүлэхийг шаардах, согтууруулах ундаа хэрэглэсэн этгээдэд үйлчлэхгүй байхаар тусгав.

Хуулийн биелэлт хангалтгүй байгаа нь хууль зөрчсөн этгээдэд хүлээлгэх хариуцлагын хэмжээ бодитой бус байгаатай холбоотой тул хариуцлагын хэмжээг нэмэгдүүлэхээр төсөлд тусгасан. 

Согтууруулах ундаа үйлдвэрлэгч нь иргэдэд худалдаалах, согтууруулах ундаанд ноогдуулсан татвар болон үйлдвэрлэсэн өртгийн нийлбэр дүнгээс бага үнээр худалдах. Аж ахуйн нэгжийн нэртэй ижил нэрээр нэрлэсэн согтууруулах ундаа үйлдвэрлэхийг хориглосон зохицуулалтыг нэмж тусгав.

Согтууруулах ундаа худалдах болон үйлчлэх тусгай зөвшөөрлийг олгох, хүчингүй болгоход эрүүл, аюулгүй орчинд амьдрах эрх нь зөрчигдөж байдаг иргэдийн саналаар шийдвэрлэдэг байхаар тусгалаа.

Согтууруулах ундаагаар үйлчлэх тусгай зөвшөөрлийг дүүргийн засаг дарга орчны бүсэд оршин суугч иргэдийн 90-ээс дээш хувийн дэмжсэн саналыг үндэслэн спиртийн өндөр агууламжтай, сул агууламжтай согтууруулах ундааны төрлөөр олгохоор тусгалаа.

Согтууруулах ундааны хэрэглээг нэмэгдүүлэх, согтуурах сонирхол, сэдлийг өдөөгч гол хүчин зүйл болох зар сурталчилгааг нарийн хяналттай зохицуулдаг олон улсын жишгийн дагуу согтууруулах ундааны зар сурталчилгааг ил болон далд хэлбэрээр явуулахыг хязгаарласан.  Баярлалаа.
Д.Батцогт: -Эрдэнэчимэг гишүүнд баярлалаа. 

Одоо Засгийн газрын өргөн мэдүүлсэн хуулийн төслийн танилцуулгыг Монгол Улсын Засгийн газрын гишүүн, Хууль зүйн сайд Дорлигжав танилцуулна.

Д.Дорлигжав: -Та бүгдийн өглөөний амгаланг айлтгая. Улсын Их Хурлын эрхэм гишүүд ээ, Улсын Их Хурлын 2010 оны 48 дугаар тогтоолоор батлагдсан Монгол Улсын үндэсний аюулгүй байдлын үзэл баримтлал, 2012 оны 37 дугаар тогтоолоор батлагдсан Монгол Улсын Засгийн газрын 2012-2016 оны үйл ажиллагааны хөтөлбөр, Засгийн газрын 2012 оны 102 дугаар тогтоолоор батлагдсан Монгол Улсын Засгийн газрын үйл ажиллагааны хөтөлбөрийг хэрэгжүүлэх арга хэмжээний төлөвлөгөөнд тус тус заасан зорилтыг хэрэгжүүлэхээр Согтууруулах ундааны хяналтын тухай хуулийн төслийг боловсруулан танилцуулж байна.

Хуулийн төсөлд Засгийн газрын гишүүд аймаг, нийслэл, сумдын засаг дарга нар, төрийн болон төрийн бус нийт 54 байгууллагын санал авагдсан. Мөн Монгол Улсын Ерөнхийлөгчийн зүгээс санаачлан боловсруулж тус яаманд ирүүлсэн Архидан согтууралтыг хянах тухай хуулийн төсөлтэй уялдуулан боловсруулсан болно.
Согтууруулах ундааны хяналтын тухай хуулийн төсөлд дараах онцлог зохицуулалтууд орсон.

1.Согтууруулах ундааны хяналтыг судалгаанд суурилсан бодитой байдлаар хэрэгжүүлэх, татварыг нэмэгдүүлэх замаар сөрөг үр дагаврыг бууруулах, бодлого тодорхойлоход ашиг сонирхлын зөрчилтэй этгээдийн нөлөөг оруулахгүй байх зэрэг согтууруулах ундааны хяналтыг хэрэгжүүлэхтэй холбоотой тодорхой зарчмын заалтууд төсөлд оржээ.

2.Засгийн газар согтууруулах ундааг үйлдвэрлэх, импортлох тусгай зөвшөөрлийг төсөл сонгон шалгаруулах журмаар олгодог байхаар тусгаж эрх бүхий байцаагчийн санал, дүгнэлтийг үндэслэн төрөл тус бүрээр нь олгож мөн хугацаагаар сунгаж, эсвэл хүчингүй болгож байхаар заасан.

3.Тусгай зөвшөөрөл олгох сонгон шалгаруулалтад оролцогчдод тавих шаардлага, тусгай зөвшөөрөл авахад бүрдүүлэх баримт бичиг, согтууруулах ундааны үйлдвэрлэл эрхлэх, түүхий эд, бүтээгдэхүүн, худалдаа, үйлчилгээнд тавих шаардлага, тусгай зөвшөөрөл эзэмшигчдэд хориглох зүйлийг нарийвчлан тусгаж өгсөн.
4.Холбогдох байгууллагуудын саналыг үндэслэн тухайн жилд үйлдвэрлэлд хэрэглэх спиртийн хэмжээг Засгийн газраас тогтоохоор зааж хүнсний болон техникийн зориулалтаар ашиглах спиртийн хуваарилалт, олголт, зарцуулалт, түүнд хяналт тавих журмыг эрх бүхий байгууллагууд хамтран боловсруулж батлуулж мөрдүүлэхээр тусгалаа.

5.Согтууруулах ундаа худалдаалах тусгай зөвшөөрлийг дуудлага худалдаа явуулах замаар аймаг, нийслэлийн засаг дарга олгох бөгөөд тухайн баг хорооны иргэд мэргэжлийн хяналтын байгууллагын санал, эрх бүхий улсын байцаагчийн дүгнэлтийг урьдчилан авсан аж ахуйн нэгжийг дуудлага худалдаанд оролцдог байхаар тусгалаа.
Харин согтууруулах ундаагаар үйлчилгээ эрхлэх тусгай зөвшөөрлийг орон сууц өмчлөгчдийн холбоо, мэргэжлийн хяналтын байгууллагын санал, эрх бүхий улсын байцаагчийн дүгнэлтийг үндэслэн аймаг, нийслэлийн засаг дарга олгохоор заасан байна.

6.Хуулийн төсөлтэй холбогдуулан Хууль хүчингүй болсонд тооцох тухай, Архидан согтуурахтай тэмцэх тухай хуулийг онцгой албан татварын тухай хуульд нэмэлт, өөрчлөлт оруулах, Засгийн газрын тусгай сангийн тухай хуульд нэмэлт, өөрчлөлт оруулах тухай болон Зар сурталчилгааны хуульд нэмэлт, өөрчлөлт оруулах, Согтууруулах ундааны хяналтын тухай хуулийг дагаж мөрдөх журмын тухай хуульд тус тус холбогдох өөрчлөлтүүдийг оруулжээ.
Согтууруулах ундааны хяналтын тухай хуулийн төсөл батлагдсанаар согтууруулах ундааны хэрэглээнээс үүссэн эрүүл мэнд, нийгэм, эдийн засгийн сөрөг үр дагавар буурч, согтуугаар үйлдэгдсэн гэмт хэрэг зөрчил, архинаас үүдэлтэй өвчин эмгэгийн гаралт багасна. Мөн бүтээгдэхүүн, үйлчилгээний чанар сайжирч хэрэглэгчдийн эрх ашиг хамгаалагдана гэж үзсэн болно. Анхаарал тавьсанд баярлалаа.

Ё.Отгонбаяр: -Нэг асуулт асуугаад хоёр хүн хариулах юмуу?
Д.Батцогт: -Гишүүд асуухдаа Эрдэнэчимэг гишүүнээс асууж болно, Дорлигжав сайдаас асууж болно.

Ё.Отгонбаяр: -Ерөнхий асуулт байна.

Д.Батцогт: -Ерөнхий асуулт байвал хоёуланд нь тавьчих.

Г.Баярсайхан: -Эхлээд хэлэлцэхийг дэмжчихье.

Д.Батцогт: -Зарчмын хувьд ялгаа байхгүй шүү дээ. Бид эхлээд Эрдэнэчимэг гишүүний хууль дээр баахан ярьж, ярьчихаад дараа нь нөгөө хуульдаа дахиад л ярина шүү дээ.

Ё.Отгонбаяр: -Манай Монгол Улсын архины хэрэглээ хэд вэ гээд хоёр хүн хоёр өөр хариулт өгчихвөл?
Д.Батцогт: -Гайгүй байх аа, айхтар зөрүүтэй толгой эргүүлсэн юм гарахгүй байх гэж бодож байна. Одоо гишүүд хууль санаачлагчийн илтгэлтэй холбоотой асуулт асууна. 

Асуулт асуух нэрээ авъя.

-Ганбаатар гишүүнээр тасаллаа. 

Саяын хэлснээр гишүүд хоёр хуулийн төсөл чинь хоёулаа гишүүдийн гар дээр байгаа. Тэгээд Дорлигжав сайдаас асуух нь асуугаад, Эрдэнэчимэг гишүүнээс асуух нь асуугаад нийтлэг асуулт байвал дунд нь асуугаад ингээд явчихъя.

-Сарангэрэл гишүүн асууя.
Д.Сарангэрэл: -Би асуултаа Хууль зүйн сайдад тавина. Би Хуулийн төслийн нэрийг бас жаахан гайхаад байгаа юм. Урьд нь бид архидан согтуурахтай тэмцэж байсан. Одоо архидан согтуурахыг хянах юм байна, тийм ээ? Тэгж ойлгох уу? Яагаад Архины хяналтын тухай хууль, Согтуурах ундааны хяналтын тухай хууль гээд нэг л ойлгомжгүй байгаад байгаа юм. Энэ нэр дээрээ та бүхэн нэлээн бодсон байх. Тэгээд бодсоны эцэст яагаад энэ нэрээ өгсөн бэ гэдгээ тайлбарлаж өгөөч ээ.

Би Хууль зүйн яамнаас санаачилсан хуулийн төслийг нэлээн сайн уншсан. Амьдралд нийцэхүйц, тооцоо судалгаатай, олон талаас нь нэлээн бодсон, мэргэжлийн хүмүүс оролцсон ийм хуулийн төсөл болжээ гэж дотроо бодож байгаа.
Би сэтгүүлч байх цагаасаа энэ архины чиглэлээр нэлээн ажилласан, нэвтрүүлэг хийж байсан. Энэ талын ойлголт бас гайгүй байдаг юм. Тийм учраас энэ хуулийн төслийг нэлээн сонирхсон юм. 

Хуулийн төсөлд өглөө 10 цагаас эхэлж согтууруулах ундаа зарж болохоор суулгасан байна. Ер нь шартсан хүмүүс амьдрал дээр өглөө 10 цагийг хүлээхгүй шүү дээ. Хар өглөөгүүр л 7, 8 цагаас л зэвхий даачихсан явж байдаг. Тэгэхээр энэ юуг илэрхийлж байна вэ гэвэл хууль бус архины наймаа, шагийн архины суурь дахиад сэргэнэ гэсэн үг. Үүнийг манай цагдаагийнхан, хууль, хяналтын байгууллага нэлээн олон жил ажиллаж байж энэ айхтар ажлын ард гарсан, одоо нэлээн гайгүй болчихсон. Энэ эргээд сэргэнэ, тодорхой. Энэ чиглэл дээр яаж ажиллах юм бэ? Хөрөнгө мөнгө хэрэгтэй болно. Энэ тал дээрээ бодож санасан зүйлээ хэлж өгөөч ээ гэсэн нэг асуулт байна.

Согтууруулах ундаагаар үйлчлэх, худалдах энэ зөвшөөрлийг 2 жилийн хугацаатай сунгаад явна. Эсвэл сунгахгүй байх энэ шийдвэрийг Засаг дарга гаргаад явах юм билээ. Яг үйлдвэрлэл болон импорт, экспортын асуудлыг Засгийн газар шийдээд явах юм билээ. Тэгэхээр Зөвшөөрлийн тухай хуульд энгийн зөвшөөрлийг хугацаагүй, тусгай зөвшөөрлийг 10 жил гээд тодорхой хугацаа заачихсан байгаа л даа. Манай яамны хуулийн төсөл дээр 2 жилийн хугацаатай заасан байна. Зөвшөөрлийн тухай хуулийн төсөлтэй та нар тохируулж үзсэн үү? Энэ дээр хэр зэрэг зөрчилдөх юм бол гэсэн энэ асуултуудад хариулт авъя. Тэгээд явцын дунд тодруулъя. Баярлалаа.
Д.Батцогт: -Дорлигжав сайдын микрофоныг өгье.

 Д.Дорлигжав: -Сүүлчийн асуулт ийм юм байна. Одоо хүчин төгөлдөр хуулиар тодорхой хугацаа заагаагүй байгаа юм. Хуульд өөрөөр заагаагүй бол гэсэн ийм. Зөвшөөрлийн тухай хууль бол Хэрэг эрхлэх газраас өргөн барьсан хуулийн төсөл явж байгаа. Бид нар бас ямар учиртай тэгж удаан хугацаагаар явсныг сайн мэдэхгүй байна.
Нэрний тухайд Архидан согтуурахтай тэмцэх тухай хууль байсан. Одоо үүнийг Согтууруулах ундааны хяналтын тухай хууль болгож байгааг мэргэжилтнүүд, боловсруулсан хүмүүс юу гэж тайлбарлаж байна вэ гэхээр энэ бол зөвхөн архи уусан хүнтэй биш, архи үйлдвэрлэдэг, худалдаалдаг, импортолдог, архиар үйлчилдэг, хэрэг зөрчил гаргасан хүмүүсийг яах вэ гэдэг энэ бүх зохицуулалтыг хамарсан учраас нэрийг нь өөрчилсөн юм гэж ингэж тайлбарлаж байгаа юм.
Цагийн тухайд бол, хүнсний дэлгүүрүүдийг өглөө 7-д заавал онгойдог бол гэж хэлэхэд бас төвөгтэй. Ерөнхийдөө дэлгүүр онгойж болох, хүмүүс өглөө ирээд дэлгүүрээ нээж болох зохистой цаг гэж үзэж 10 цаг гэж тавьсан байгаа.

Д.Батцогт: -Сарангэрэл гишүүн тодруулъя.

Л.Эрдэнэчимэг: -Би хариулъя.

Д.Сарангэрэл: -Эрдэнэчимэг гишүүн ээ, би Хууль зүйн яамнаас асуусан. 
Дэлгүүрүүдийг 7 цагаас онгойх тухай асуудал биш л дээ. 24 цагийн дэлгүүр ч бий. Тэд ч гэсэн 10 цагаас согтууруулах ундаагаа зарж эхэлнэ гэсэн үг. Хамгийн гол нь дэлгүүрүүд архи зарах ёстой гэдэг утгаар биш, гол нь үүнтэй уяалдаад шагийн архины наймаа л буцаад ургаад цэцэглээд ирнэ гэдгийг л хэлээд байгаа юм. Энэ тал дээр ямар арга хэмжээ авах вэ, энэ талын сэдлийг буцааж сэргээхгүйн тулд ямар ажил хийе гэж бодож байгаа вэ гэсэн асуулт байгаа юм.
Д.Дорлигжав: -24 цагийн дэлгүүрүүд биш, шөнийн дэлгүүр гээд байдаг. Тэдгээр нь шөнө 4 цаг хүртэл үйлчилгээ явуулахаар байдаг. Үйлчилгээний газрууд, архи зардаг газрууд 10 цаг хүртэл үйлчилгээ явуулж болохоор байгаа. Шартсан хүмүүсийг Зөрчлийн тухай хуульд яах вэ гэдэг асуудлыг тусгаж, одоо боловсруулж байгаа хуулийн төсөлд бид хийж байгаа юм. Тэр нь шартсан хүмүүсийн ч асуудал бий, шаг зардаг хүнтэй тэмцэх, түүнийг таслан зогсоох, тэнд хариуцлага тооцох тухай асуудлууд Зөрчлийн хууль дотор захиргааны зөрчлийн төвшинд хянагдахаар явж байгаа юм.
Д.Батцогт: -Одоо Арвин гишүүн асууна. Гэхдээ гишүүдэд анхааруулахад хоёр хуулийн төсөл ороод ирсэн. Хоёр санаачлагчийн юун дээр нь ялгаа байна вэ гэдгийг та нар ялгаж салгаж ойлгоорой. Хоёулан дээр нь санал хураалт явна шүү дээ.
Д.Арвин: -Нэгэнт хоёр хуулийн төсөл ороод ирсэн бол энэ хоёр хуулийн төслийг ялгаж, салгахгүйгээр бүгдийг нь хэлэлцэхийг шийдээд, бас нэг баг болоод явсан нь дээр байх гэсэн ийм бодолтой байна.

Би ийм санаа хэлчихээд, асуух уу, яах вэ гэж бодож байна. Сүүлийн үед архи багассан. Сая нийгэм нэг нийгмээс шилжих үед ажил төрөлгүй, бас зовлон зүдгүүр байсан. Үүнээс болж архидалт ихсэж байсан. Сүүлийн үед харин архидалт багасаж байгаа. Ер нь хараад байхад хөдөө, орон нутагт, баяр, амралтын өдрүүд, Цагаан сараар айл өрхүүд архи хэрэглэхээ бараг больчихсон шүү дээ. Манайд бас сайн талууд байгаа.

Одоо Их Хурал архийг айхтар хавтгайруулаад том асуудал болгож яримааргүй байна. Энэ дээрээ заах заалтууд бас бий. Түүнийгээ тодруулаад явчихвал, Тамхины хууль шиг бүгдээрээ л өдөржин тамхи яриад, бүтэн сар тамхи ярьсан ийм балиар юм хийсэн. Түүнтэй адилхан архины асуудал дээр улс төр хийж, архи хиймээргүй байна, олон сараар, олон хурлаар яримааргүй байна. Шууд хэд хэдэн зүйл дээрээ тогтоод явчих ийм саналтай байна гэж бодож байна.

Энэ хуульд ерөнхий, архийг огт хэрэглэхгүй байх юмнуудыг нь бас заагаад өгөх хэрэгтэй гэж бодож байна. Энэ дээр та нар хэр зэрэг. Би энэ хуульд сайн харахгүй байна. Жишээлбэл, ерөнхий боловсролын сургуулийн хүүхдүүд үдэшлэг, уулзалт, төгсөлтөд нийтээрээ архи хэрэглээд байгаа. Үүнийг энэ дээр зааж өгөөд, ерөнхий боловсролын сургуулийн хүүхдүүд архи огт хэрэглэхгүй байх асуудлыг заагаад өгчихөд болно. Энэ бол хүүхдүүд учраас.

Дээр нь ажлын талбай дээр архи уухгүй байх. Гуравдугаарт нь, жолооч нар архи үнэртүүлсэн тохиолдолд шууд эрхийг нь хасдаг ийм юмнуудыг нь оруулаад өгчихвөл зүгээр байна.

Архитай тэмцэхээс гадна хэн архи уугаад байна вэ гэдгийг бүгдээрээ бодъё л доо. Сэтгэл санаагаар доголдсон, нийгэм өөрөө сул болоод ирэхээр ажилгүй хүн архи уугаад байгаа шүү дээ. Ийм учраас энэ чиглэл рүү нь олон нийтийн ажлыг зохион байгуулах хэрэгтэй. Хуучин бол, хүн хэлэхээс наашгүй гэдэг. Одоо бид хүн хүндээ хэлэхээ байчихсан шүү дээ. Хороо, хэсгийн дарга нар, бас иргэдийн олон нийтийн байгууллагууд, анхан шатанд их байна шүү дээ. Тэдэнд архитай айлуудын судалгаа гаргах, тэдгээрийг энэ чиглэл рүү нь ажиллуулах. Тэгээд маш олон байгууллагуудыг архины эсрэг ажиллуулах ийм л ажил хийхээс биш, тэгж ч архи зарах гээд. Гэрээр архи хийдгийг бүр хориглох талаар та нар энэ хуульд оруулаад ирсэн байна.
Ерөнхийдөө олон нийтийн ажлыг хийх, хүнд ойлгуулах ийм л юм хийхээс биш, архийг бүхэлдээ хорино гэж байхгүй шүү дээ. Бид нар ч гэсэн бүгдээрээ хүн болгон л, архи уудаггүй хүн гэж байхгүй. Тодорхой хэмжээгээр бид бүгдээрээ архи уудаг л байгаа. Түүнийгээ хэтрүүлж ууж болохгүй гэдэг асуудал тавихаас биш, архийг ууж болохгүй гэдэг юм гарвал бас болохгүй шүү дээ. Тийм учраас хууль гаргахдаа жаахан учир ухаантай гаргана шүү. 
Түрүүн бид нар бас Тамхины хуулийг хоёр хууль авчраад хооронд нь хэрэлдүүлж, хэрэлдүүлж. Одоо бол хөдөөнөөс юу гэж утасдаж байгаа вэ гэвэл одоо тамхийг орон гэртээ, дэлгүүрт зардаг биш, айлууд зардаг болчихсон байна гэнэ.
Д.Батцогт: -Хууль санаачлагчид хариулъя. Эхлээд Дорлигжав сайд, дараа нь Эрдэнэчимэг гишүүн хариулчих.

Д.Дорлигжав: -Энэ хуулийн төслийн 5 дугаар бүлэгт байна. 23.1.Дараах хүмүүс согтууруулах ундаа хэрэглэхийг хориглоно. Энэ нь 21 насанд хүрээгүй хүн, 2/ албан үүргээ гүйцэтгэж байгаа төрийн албан хаагчид, 3/ тээврийн хэрэгсэл жолоодож байгаа гурван хүн. Ийм бүлэг хүмүүс архи уухыг хориглосон байна.

24 дүгээр зүйлд нь хаана хэрэглэж болохгүй вэ гэдгийг заасан. Энэ нь төрийн бус байгууллага, төрийн албан газрын, үйлдвэрийн байранд, хүүхдийн сургууль, цэцэрлэгийн байранд, байрны орц, хонгил, нийтийн эзэмшлийн газар, гудамж, талбай, цэцэрлэгт хүрээлэн, галт тэрэг, авто тээврийн газрын зөвшөөрөгдсөнөөс бусад цэгт нийтийн тээврийн хэрэгсэл, хүнсний болон барааны зах дэлгүүрийн үйлчилгээний зөвшөөрөгдсөнөөс бусад цэгт, шатахуун түгээгүүрийн газар, үйлдвэр, технологийн парк гэх мэтээр архи хэрэглэж болохгүй газрууд, архи хэрэглэж болохгүй хүмүүс гээд ингэж зааглаад заасан.

Ер нь Арвин гишүүний хэлж байгаа нэг зүйлд санал 100 хувь байна. Тэр нь юу вэ гэхээр, архи хэрэглээд байгаа хүмүүс рүүгээ хандсан зохицуулалт илүү байх ёстой гээд. Сая би ажлын хэсгийнхээ хүмүүстэй ярьж байгаад, Зөрчлийн хууль боловсруулагдаж байгаа, Зөрчлийн хууль, Төрийн албаны хуулиудад архи хэрэглэдэг хүмүүс, архи хэрэглээд асуудалд орсон хүмүүсийг ажил, албан тушаалаас нь шууд чөлөөлөх үндэслэл болдог, хариуцлага хүлээлгэх шууд үндэслэл болдог, шагнал урамшууллаас нь хасдаг энэ механизмыг нөгөө талд нь нэлээн хүчтэй оруулж өгөх нь зүйтэй гэдэг дээр санал нэг байгаа юм.

Д.Батцогт: -Эрдэнэчимэг гишүүн. 

Л.Эрдэнэчимэг: -Энэ хуульдаа бид 21 нас хүрээгүй хүнийг нэлээн оруулж өгсөн байгаа. Ер нь энэ хуулийг боловсруулахдаа Дэлхийн эрүүл мэндийн байгууллагаас өгсөн зөвлөмжийн дагуу боловсруулсан. Энэ өгдөг гол зөвлөмж энэ дээр 10 сайн туршлага гэж хэлж өгсөн. Энэ туршлагуудыг нь бичээд та бүхэнд тараасан байгаа. Энэ дээр хамгийн гол зүйл бол согтууруулах ундаа хэрэглэх, худалдан авахад зөвшөөрөгдөх хуульд заасан насны доод хэмжээг нэмэгдүүлэх. Өөрөөр хэлбэл, ихэнх улс орнууд 21 насаар тогтоож байгаа. Монгол Улс ч гэсэн угаасаа 2000 оныхоо хуульд ч гэсэн 21 насаар тогтоосон боловч өнөөдөр энэ маань олигтой хэрэгжиж чадахгүй яваа. Тэгэхээр 21 насанд хүрээгүй хүнийг уруу татах, согтууруулах ундаа уух боломж олгох, орон байраар хангах тохиолдолд тухайн насанд хүрсэн хүнд бас хариуцлага хүлээлгэхээр заасан байгаа. Энэ нь юуг илэрхийлж байна вэ гэхээр мэдээж хэрэг, одоо төгсөлтийн үдэшлэг болдог ч юмуу, ийм нөхцөлд нийслэлээс болон төв газраасаа гарч амралтын газруудаар хүүхдүүд нэлээн наргих, цэнгэх тийм үзэгдэл ихтэй байдаг учраас тухайн орон байраар хангаж байгаа тэр газруудад нь хариуцлага хүлээлгэх тал дээр бас тавьсан байгаа. 
Ер нь төсвийн хөрөнгөөр согтууруулах ундаа худалдан авахыг би өөрийнхөө хууль дээр хориглосон байгаа. Албан үүрэг гүйцэтгэж байгаа төрийн албан хаагч, бусад гэрээгээр ажил, хөдөлмөр эрхэлж байгаа этгээд ажлын цагийн хугацаанд архи уухыг хориглосон. Архи уухыг хориглосон газрууд бол Засгийн газрын тэр газруудтай яг адилхан байгаа.

Д.Батцогт: -Олон нийттэй харилцах, ажиллах талаар.
Л.Эрдэнэчимэг: -Ер нь архины согтууруулах ундаа, архидан согтуурахтай тэмцэх, албадан эмчилгээ гэх мэтчилэнгээр энэ хууль маань маш олон хуулийн зохицуулалтаар гадаад улс орнуудад явагддаг юм билээ. Зөвхөн ганц хуулиар зохицуулах биш, нэлээн олон, 5-6 хуулийн хүрээнд явагддаг. Энэ хуулийг Согтууруулах ундааны хяналтын тухай хууль гэж яагаад өөрчилсөн бэ гэхээр дэлхийн улс орнуудад яг бүтээгдэхүүн дээр, бүтээгдэхүүнийг анх үйлдвэрлэхээс нь авахуулаад хэрэглэгчийн гар дээр хүрэх хүртэлх бүтээгдэхүүн дээрх хязгаарлалтуудыг тусгай хуулиар зохицуулдаг. Энэ хуулиа зөвхөн согтууруулах ундаа гээд тухайн бүтээгдэхүүнээ хянах тухай хууль болгож тусад нь оруулж ирдэг энэ чиглэлээр бид Согтууруулах ундааны хяналтын тухай хууль гэж бичиж бүтээгдэхүүн чиглэл рүүгээ илүү хандсан байгаа.

Олон нийттэй харилцах болон архидан согтуурахтай тэмцэх тухай асуудлууд бас тусгай хуулиар зохицуулагдах шаардлагатай гэж үзэж байгаа. Засгийн газрын хууль дээр олон нийттэй харилцах чиглэл рүү нь хэд хэдэн заалтыг оруулж өгсөн байсан.

Д.Батцогт: -Баасанхүү гишүүн асууя.
О.Баасанхүү: -Баярлалаа. Би Хууль зүйн сайдаас ийм зүйл асуумаар байна. Хууль зүйн яам эмнэлэгтэй дайн зарлачихсан юм биш биз дээ. Энэ хэдэн архичдаа хэзээ авах вэ? Эмнэлэг дээр тэр архичид чинь овоороод, эмнэлгийг дарамтлаад үнэхээр хүнд байна шүү дээ. Бичиг явуулсан, ерөөсөө хариу ирэхгүй юм. Хууль зүйн сайд энэ бичигт бас хариу өгдөг баймаар байна.

Яагаад гэхээр, хажуу талын Төрийн албан хаагчийн эмнэлгийг танайхан хурааж авчихаад одоо хүртэл түүнийгээ эмнэлэг болгох шийдвэрээ Засгийн газарт оруулж ирэхгүй байна. Одоо эмнэлэг ховордчихсон байгаа дээр нь нэмээд архичдаа аваачаад тэнд тавьчихлаа. Үүнийг яаралтай шийдээч ээ гэсэн нэгдүгээр асуулт байна.
Хоёрдугаарт, бүтээгдэхүүнээр нэр өгөх чинь их осолтой юм байна. Үүнийг бодмоор байна. Өмнө нь тамхины гээд байхаар нь бид тамхи, тамхи гээд байсан чинь тамхитай адилтгах никотины хорыг тусад нь орхиод, никотины наалтыг Монос компани зардаг онцгой эрхтэй юм байна шүү дээ. Түүн шиг өнөөдөр согтууруулах ундаа гээд байсан, нөгөө чацарганыг бас архи болгож байгаа сураг дуулдаад байна. Чацарганы дарс гээд нэр. Дарс гээд гоё нэр өгчихсөн байгаа шүү дээ. Тэгэхээр үүнийг өргөн хэмжээнд нэр гаргах боломж юу байгаа вэ? Хууль санаачлагчид нэр дээрээ анхаараач ээ. Архи гэдэг юмуу, согтууруулах биш, арай өргөнөөр сэтгэцэд нөлөөлөх гээд нэлээн өргөн юм оруулмаар байна. Тэгэхгүй бол энэ хуульд жишээлбэл, шимийн архи гээд заалтууд байдаг.

Бас нэг асуулт нь юу вэ гэвэл 8 нэрийн барааны хичнээн дэлгүүр энэ хууль батлагдсанаар архи зарахгүй байх тийм эдийн засгийн тооцоо байна уу? Яагаад гэхээр өнөөдөр Номин, Миний дэлгүүр ч гэдэг юмуу, томоохон дэлгүүр, бизнесменүүдийн хувьд ашиг орлого нь нэмэгдэнэ л дээ. Монополь болчих учраас, хоёрхон учраас, эсвэл цөөхөн учраас.

Жижиглэн худалдаалагчдаас хичнээн нь хаагдах вэ? Түүнээс болоод орлого нь хичнээн багасах вэ? Энэ дээр тодорхой судалгаа байгаа юу? Энэ дээр надад хариулт хийж өгөөч.

Дээр нь, ер нь архи үйлдвэрлэлийн асуудлыг төрийн монополь болгох тал дээр шийдвэр гаргах боломж хэр байгаа вэ? 

Бусад улсуудад тамхиа төрийн монопольд л байлгадаг юм байна. Ихэнх улсад архи, тамхийг төрийн онцгой монополь гээд. Би үйлдвэрлэлийн хувьд ярьж байгаа юм. Борлуулалт бол монополь байж болохгүй шүү дээ. Одоо яг энэ хуулиар бол борлуулалтыг монополь болгох тал руугаа чиглэчихэж байгаа юм биш үү? Энэ дээр судалгаа байна уу гэсэн асуулт байна. Баярлалаа.

Д.Батцогт: -Жижиглэн худалдаан дээр хоёр хууль санаачлагчид маань тус тусдаа, Засгийн газар ямар байр суурьтай, яаж цөөрүүлнэ гэж байгаа, Эрдэнэчимэг гишүүн яаж гэсэн дээр тус тусдаа хариулт өгчихөөрэй.

Эмнэлгийн асуудал дээр манай гишүүд бас очиж ажиллаад, ер нь шүүмжлэл дагуулж байгаа. Хууль зүйн байнгын хороо анх энэ хуулийг хэлэлцэж шийдэхдээ мэргэжлийн Байнгын хороо, манай Байнгын хорооноос санал авахгүйгээр баталснаас болж ийм л үр дагавартай юмнууд болж байгаа шүү дээ.
-Дорлигжав сайд.

Д.Дорлигжав: -Төслөө харцгаая. Энэ дээр байгаа юм. Энэ бол монополь байхгүй. Энэ төсөл дээр онцлог бол борлуулалт яг одоогийнхоороо явна. Гэхдээ согтууруулах ундааг тусгайлан борлуулдаг дэлгүүр гэж байх юм. Түүнээс биш, хүүхэд, шуухадтайгаа талх тариагаа аваад яваад ордог хүнсний дэлгүүр дотор хаа сайгүй архи байж байх биш, архийг зорьж очиж авдаг, хэрэглэе гэсэн хүн нь авдаг. 
Архины дэлгүүрүүд одоогийн хэмжээндээ байна. Гэхдээ тусгай цэг, тусгай дэлгүүр байх юм. Энд ямар нэгэн монополийн тухай ойлголт байхгүй. Улаанбаатар хотод 2242 дэлгүүр байгаа юм байна /баар, рестораныг үл тооцвол/. Энэ хэмжээгээрээ эдгээр нь ажиллана. 

Улсын монопольч гэж, хаанахын улс архи үйлдвэрлээд зогсож байдаг улс гэж байхгүй дээ. Тэр бол тэгж хэлээд хэрэггүй л дээ. Үйлдвэрлэгч нь харин сайн үйлдвэрлэдэг, сайн чанарын архи үйлдвэрлэдэг, борлуулагчид нь ч сайн борлуулчихдаг. Төрөөс түүндээ хяналт тавьдаг л байна уу гэхээс биш, эндээс хуульд төр архи үйлдвэрлэе, бусад нь битгий үйлдвэрлэх гэсэн хуулийн зохицуулалт хийх боломжгүй л дээ. Энэ бол үр дүн ч байхгүй зүйл гэж ингэж бодогдож байна.
Д.Батцогт: -Эмнэлэг, эрүүлжүүлэх асуудлын юм яриад байна.
Д.Дорлигжав: -Хуульд хамаарах асуудал биш л дээ.

Д.Батцогт: -Түүгээр тусдаа хариулт.

-Эрдэнэчимэг гишүүн та жижиглэнгийн худалдаан дээрээ хуулийн төсөлд ямар санаа оруулж ирсэн талаараа тодорхой тайлбарлаадах.

Л.Эрдэнэчимэг: -Баасанхүү гишүүний ярьж байгаа тэр асуудал үнэхээр их маргаан дагуулдаг. 2 жилийн өмнөөс энэ хуулийн талаар би нэлээн их яриад, ер нь жижиглэн худалдаан дээрх цэгийн тоог хязгаарлах юм байна, 8 нэрийн барааны дэлгүүрээр үргэлжлүүлэн архи, согтууруулах ундаа зарах асуудал байхгүй болох юм байна гэдэг үүднээс 8 нэрийн барааны дэлгүүрүүд холбоо байгуулаад энэ чиглэлээр хуулийн төсөл дээр өөрчлөлтүүдээ оруулж өгөөч ээ гэдэг асуудлаар маш их хандаж байгаа. Гишүүдэд ч гэсэн нэлээн хандсан байгаа. Би бол 8 нэрийн барааны дэлгүүрийн эзэдтэй хэд хэдэн удаагийн уулзалт хийсэн. 

Хамгийн гол нь бидний орж байгаа хуулийн хамгийн том зохицуулалт бол яг энэ дээр яваад байгаа юм. Яагаад гэхээр жижиглэн худалдаан дээр дагнасан цэгээр согтууруулах ундааг худалдан борлуулна гэж байгаа юм. Дагнасан цэг маань мэдээж хэрэг өнөөдрийн байгаа 8 нэрийн барааны 7100 дэлгүүрээр бид архи, согтууруулах ундаагаа зарж байгаа шүү дээ. Тэгэхээр 7100 дагнасан цэг байна гэж байхгүй шүү дээ. Тийм учраас энэ тоо харьцангуй багасаж ирнэ. Энэ тоо багасаж ирэхээр тэр хаагдаж байгаа 8 нэрийн барааны дэлгүүрүүд маань архи, согтууруулах ундаа зарахгүй, бусад төрлийн бараагаа зардаг болно. Энэ үүднээсээ тэр дэлгүүрүүдийн ашиг орлогын хэмжээ буурна гэдэг нь ойлгомжтой. 
Гэхдээ бид ерөөсөө л энэ хуулийн гол үндсэн санаа юун дээр явж байгаа вэ гэхээр мөн л Дэлхийн эрүүл мэндийн байгууллагаас өгч байгаа зөвлөмжийн дагуу нийтэд архи худалдах асуудлыг хязгаарлах буюу зохицуулах замаар архины олдоцыг багасгана. Өөрөөр хэлбэл, согтууруулах ундаа худалдан авах болон үйлчлүүлэх цэгийн тоог бас багасгаж хязгаарлалт тавих ийм үндсэн санаа яваад байгаа учраас энэ тоо багасаж ирэх нь ойлгомжтой байгаа.

Өнөөдрийн байдлаар худалдаалах цэгүүдэд сунгалтын эрхийг олгоод эхэлчихсэн байгаа. 1-2 жилийн хугацаагаар шинээр зөвшөөрөл авсан, сунгалт хийлгэчихсэн байгаа аж ахуйн нэгжүүдэд энэ хууль хэрэгжиж эхэлсэн өдрөөс авахуулаад нэлээн том цохилт болж ирэх учраас бид хуулиа баталснаасаа хойш 1 жилийн дараа энэ зохицуулалтуудаа үйлчлэх хүрээнд нь тавьж өгч байж, аж ахуйн нэгжүүдийг энэ асуудалдаа нэлээн дассаны дараа хууль хэрэгжих тэр он сараа тавьж өгөх нь чухал юм гэж үзэж байгаа.
Д.Батцогт: -Содбаатар гишүүн асууя.
Я.Содбаатар: -Хоёр хуулийн төслийг хоёуланг нь нэлээн анхааралтай ажигласан. Ер нь энэ согтууруулах ундаатай холбоотой асуудал бол нийгмийн талаасаа ч, эдийн засаг, улс төр талаасаа ч гэсэн их маргаан дагуулдаг ийм сэдвүүдийн нэг. Нийгмийн эмзэг, анхаарах ёстой асуудал.

Одоо энэ хоёр хуулийн ерөнхий концепцийг харахад би санал зөрүүтэй байгаа юм. Яг эдийн засгийн хямралтай, хүндрэлтэй энэ үед бид архины хяналтыг чангатгах, архины худалдааг чангатгах ийм хэлбэр рүү явах нь буруу гэж бодож байгаа. Нэг талаас олон мянган хүний ажил, амьдралтай холбогдоно. Нөгөө талаасаа архидалт нийгмийн энэ сөрөг үзэгдлийн хувьд хамгийн гол зүйл нь нийгэм, эдийн засгийн байдлаас болдог гэж бодож байгаа юм. Энэ бол архийг чангалснаараа энэ архидалтыг багасгачихгүй гэж ойлгож байгаа юм. Үүнтэй хатуу гараар үзээд үр дүн хүрсэн орон дэлхийд байхгүй.

Тийм учраас эдийн засгийн хүндрэл, хямралтай, маш олон хүмүүсийн ажлын байр нь хаагдаж, маш олон хүний орлого хаагдаж байгаа энэ үед ийм хатуу хууль гаргах нь эргээд нийгэмд архидалтыг, хууль бус наймааг, архины шинэ шагийг бий болгоно. Тийм учраас архины цэгийг амьдрал сайжирсны дараа. Цаг нь арай болоогүй байна гэж бодож байгаа юм.

Жишээ нь өнөөдөр Сингапур улсад ийм юм байдаг. Манай Эрдэнэчимэг гишүүний хэлээд байгаа, Засгийн газрын хэлээд байгаа шиг дагнасан худалдаатай газар байдаг. Гэхдээ бүх орон бас ийм биш. Өнөөдөр Солонгос, Япон ч гэдэг юмуу, олон газар 8 нэрийн бараа, бусад бараатайгаа хамт зарагдаад л явж байгаа.

Монголын хувьд, тэр тусмаа тархай бутархай байршилтай байгаа ийм улс орны хувьд үүнийг дагнасан цэгээр худалдах цаг нь болоогүй. Үүний цаана олон мянган жижиг бизнес эрхэлж байгаа, амьдралаа төрөөс хамаарахгүйгээр авч явж байгаа тэр 8 нэрийн барааны дэлгүүр ажиллуулж байгаа хүмүүсийн ажил, амьдралтай холбогдоно.  Үүнийг дагаад гудамж болгоны буланд 1990-ээд онд байсан шагийн цэгүүд бий болно. 

Ийм учраас энэ асуудлыг бид их нухацтай авч үзэхгүй бол хоёр хууль дээр хоёуланд нь дагнасан цэгээр худалдана гэдэг асуудал бол цаанаа эргээд шаг, эргээд стандарт бус, хууль бус, үйлдвэрлэлийн бус аргын архи руу, 1990-ээд он руугаа эргэж алхах алхам руугаа орчих вий дээ. Эдийн засаг чинь ийм байдал руу түлхэж байна.

2012 оных шиг амьдрал сайжраад, орлого нэмэгдээд, хүмүүсийн сэтгэл санаа өндөр байгаа үед иймэрхүү алхам руу алхаж болох байх. Яг өнөөдрийн тухайд энэ хууль гараад явахад үр дагавар нь нэлээн хүндрэлтэй учрах юм байна.

Хоёрт нь, энэ хуулийн хоёр дахь хүндрэлтэй асуудал бол төрийн хүнд суртал. Тэгээд хууль гарсан бол хэрэгждэг байх ёстой гэж би бодож байгаа. Маш олон хэрэгжихгүй заалтууд гаргачихсан байгаа юм. Согтууруулах ундааг хэрэглэхийг хориглох газар гэхэд аж ахуйн нэгж, албан байгууллагын өрөөнд яаж хэрэглэж байгааг хэн хянах юм бэ? Аж ахуйн нэгж албан өрөөндөө архи авчраад тавьчихсан байгаа, эсвэл нэг хундага өргөж байгааг хэн хянах юм бэ? Мэргэжлийн хяналтын хэдэн байцаагчийг явуулах гээд байгаа юмуу? Маш олон заалт хориглоно гэчихсэн. Шатахуун түгээх газар, төрийн байгууллага, хүүхдийн цэцэрлэг, сургуулиа хориглодог юм байгаа биз. Бусад газруудад хориглоод, гудамж талбай, цэцэрлэгт хүрээлэн гээд.
Хөдөө, хээр очиж тамхи тат гэж гаргадаг шигээ л юм болох гээд байна. Амьдралд хэрэгжихгүй, амьдралд нийцэхгүй ийм хуулийн төслийг Эрдэнэчимэг гишүүн бол хувь гишүүнийхээ хувьд оруулж ирж байгаа байх. Засгийн газар энэ дээр яагаад ийм юм оруулаад ирэв?

Гуравт, энд олон зүйлүүд дээр төрийн юм нэмэгдчихжээ. Бид нар бизнес, төрийн юмыг, хамгийн наад зах нь гэхэд импортлох, согтууруулах ундааны чанар, аюулгүй байдлын үзүүлэлтийг тогтоосон техникийн зохицуулалтын баримт бичгийг стандартчиллын төв байгууллагын саналыг үндэслэж Засгийн газар тогтооно гэж байгаа юм. Яах юм бэ, тэгээд архи импортлох болгондоо Засгийн газарт би ийм архи оруулж ирж байгаа, столичная нь энэ байна, смирнов байна гээд авчирч үзүүлээд байх юмуу? Энэ чинь бодит амьдрал дээр очихоор маш хүндрэлтэй асуудлууд үүсэх зүйл байгаа учраас яагаад яг энэ үед согтууруулах ундааны энэ юу руу орчихов гэдэг зүйлийг асууя.
Төгсгөлд нь санал байгаа. Дагаж гарах хуулиуд дээр баруунд бол архитай тэмцдэг нэг том хэлбэр бол архины градусыг 1 градусаар нэг жилд бууруулаад, тэгээд татвараа 1 хувиар бууруулаад явдаг ийм туршлага байдаг. 10 жил болоход градус нь 10 градусаар буурдаг. Тэр нь нийт ард түмний хэрэглээнд архины хэмжээ, дээр нь градус хоёрыг багасгаад явдаг. Түүнийг нь татварын бодлогоор дэмжээд явдаг.
Д.Батцогт: -Хууль санаачлагчид микрофон өгье.

Д.Дорлигжав: -Стандарттай холбоотой энэ заалтууд одоо ч гэсэн хэрэгжиж байгаа юм байна. Хуулийн нэр томьёон дотор архидах, архидан согтуурах гээд хоёр ойлголт байгаа юм. Архидах гэж бидний ойлголтоор бол гэм зэмгүй хэдүүлээ зүгээр уугаад суугаад байхыг хэлж байх шиг байгаа юм. Архидан согтуурна гэхээр хөлчүүрэхээд эвгүй байдал үүсгээд зөрчил гаргахыг хэлээд байх шиг байгаа юм. Энэ хориглох юман дотор архидах, архидан согтуурах гээд бас ялгаатай явж байгаа байх. Түүнийг бас харъя.

Ер нь Содбаатар гишүүний саналтай би үнэхээр санал нэгдээд байна. Энэ бол намайг энэ ажлыг авахад Улсын Их Хуралд өргөн баригдчихсан, санал авчихсан. Энд сайдын хувьд миний оруулсан санаа, оноо гэж алга. 

Архины хор уршигтай тэмцэж байгаа улс орнууд бол архины градусыг багасгадаг, савлагааг нь багасгах замаар аажмаар хүмүүсийн хэрэглээг хэвийн, согтуурахгүй хэмжээний хэрэглээ болгодог ийм арга барил байдаг гэж би сонссон. Энэ хуулийн төслийг харж байхад градусыг нь буулгах тусам татварыг багасгана гэж байж байгаа. Тэгсэн мөртлөө заавал төдөөс төд байж болохгүй гэсэн хатуу хязгаар тогтоогоогүй байсан. Ямар нэгэн байдлаар хязгаарлах тийм элемент явж байгаа юм байна.
Одоогоор архи үйлдвэрлэгчдээс импортоос нийлээд 200 орчим тэрбум төгрөг буюу улсын төсвийн 2 хувьтай тэнцэх хэмжээний орлого ордог юм байна. Эдийн засгийн шууд онцгой нөлөөлөл хэр байх, төсөвт аюул занал учруулах хэмжээний нөлөөлөл арай гайгүй юм шиг байгаа. Ер нь архитайгаа, архичидтайгаа л зөв тэмцэх асуудал байгаа юм.

Өнөөдрийн гэмт хэрэг гараад байгаа судалгааг бид улирал бүр авдаг. Энэ дээр нийт гарч байгаа гэмт хэргийн 48 орчим хувь нь согтуугаар үйлдсэн гэмт хэргүүд байдаг. Мөн 46, 47 орчим хувь нь 18-35 насны залуучууд байдаг, мөн тийм хувь нь ажилгүй хүмүүс байгаа юм. Манай гэмт хэрэг үйлдээд байгаа бараг 50 шахам хувь нь нэгдүгээрт, согтуугаар үйлдсэн, хоёрдугаарт, ажилгүй хүн, гуравдугаарт, залуучууд үйлдээд байгаа юм л даа. Тэгэхээр бидний архидан согтуурахтай тэмцэх, гэмт хэрэгтэй тэмцэх үйл ажиллагаа бол үндсэндээ энэ гурав руу чиглэсэн байвал их оновчтой болмоор харагдаад байгаа юм.
Би Содбаатар гишүүний саналтай үнэхээр санал нэг байна. Чангатгаад, чангалаад байхаар нөгөө тал сөрөг юм нь, гэртээ самогоноо хийдэг, ил далд зардаг, шагладаг энэ үзэгдлүүд хавтгайрдаг. Тийм учраас бидний чангалах юм бас хэмжээ хязгаартай явж байх ёстой гэж ингэж бодож байна.

Д.Батцогт: -Эрдэнэчимэг гишүүн.

Л.Эрдэнэчимэг: -Эдийн засгийн хямрал болж байгаа энэ үед, айлуудын амьжиргаагаа авч явдаг, ажлын байр бий болгож байгаа энэ рүү орох нь бас буруу гэдэгтэй санал нэг байна. Тийм учраас би дахиад хэлье. Энэ хуулийг хэрэгжүүлэх хугацаагаа 2016 оны төгсгөл хавиас эхлэхэд боломжтой гэж бодож байгаа. Яагаад гэхээр тодорхой хугацаа тавьж өгснөөрөө удахгүй архийг тусгай дагнасан цэгээр зардаг болох юм байна, жилийн дараа тийм байдалд хүрэх юм байна гээд хүмүүсийн боловсролд нэлээн хэрэгтэй. Энэ хугацаанд бид архины зохистой хэрэглээний талаар явуулах бүх нийтэд хандсан зар сурталчилгааны ажлуудаа ч гэсэн нэлээн хийгээд, хүмүүс үүнийг хүлээж авах байдал нь нэлээн өөр болчихсон үед үүнийг хэрэгжүүлж эхлэх боломжтой.

Хамгийн гол нь энэ хугацааг бид нар ашиглаж ард иргэддээ өгөх мэдээллийг сайжруулахын тулд одооноос энэ хуулийг яриад, энэ хуулиа нэг, хоёр чуулган дамжуулан ярилцаж болно. Та нар ч гэсэн сонгогчидтойгоо уулзаад явдаг л байх. Яг ард иргэдийн зүгээс үнэхээр хүсэн хүлээж байгаа хууль гэвэл мөн. Яагаад гэвэл өнөөдөр 8 нэрийн барааны дэлгүүр, ялангуяа хотын захаар байгаа, сумдад байгаа 8 нэрийн барааны дэлгүүрүүдийн тоо дэндүү олон байгаа. Хамгийн гол нь 8 нэрийн барааны дэлгүүрүүдэд архи согтууруулах ундаа гол ашгийг нь авчирч байгаа юм.

Архи зарахгүй бол ихэнх 8 нэрийн барааны дэлгүүрүүд бусад бараагаараа бас ашиг орлогоо олох боломж нь хомсдуу харагдаад байгаа юм. Яагаад гэхээр томоохон супермаркетууд байгуулагдаж байгаа энэ үед. Тийм учраас бид тэр хүмүүсээ нэлээн бэлдэж өгөх шаардлагатай байгаа. 8 нэрийн барааны дэлгүүр болгоноор архи, согтууруулах ундаа зарж байгаа нь өөрөө архидалтыг үнэхээр нэмж байгаа. Яагаад гэхээр үнэхээр гэрээсээ гараад, гэрийнхээ хажуу талд байгаа дэлгүүр рүү дуртай цагтаа ороод, дуртай цагтаа архи худалдаж аваад, дуртай газраа уух боломж нь өнөөдөр Монгол Улсад байгаа учраас энэ бол хуурай хууль биш, энэ бол зөвхөн бага зэргийн хязгаарлалтыг хийх тухай асуудал яриад байгаа юм.

Энэ бол дэлхийн бусад орнуудад ч гэсэн хэрэгжиж явдаг. Тийм учраас бид нар хамгийн гол заалт болох дагнасан цэгээр худалдаалах асуудлаа энэ хуулиас авч хаяж болохгүй гэж би үзэж байгаа. Миний хуульд 18 градусаас дээш согтууруулах ундаа, үүнийгээ л дагнасан цэгээр заръя гэж байгаа юм. Өнөөдрийн 8 нэрийн барааны дэлгүүрүүд шар айраг, дарс, вино, түүнийгээ үргэлжлүүлэн цагийн хязгааргүй, шөнийн 12 цаг хүртэл зардгаараа зарна. 18 градусаас дээш гэдэг маань өнөөдөр архидалтыг бий болгож байгаа хамгийн гол бүтээгдэхүүн бол цагаан архи л байгаа шүү дээ. Тэгэхээр 90 хувь нь хэрэглэж байгаа цагаан архиа л дагнасан цэгээр зардаг болгоё, тэр дэлгүүр нь өглөө 10 цагт нээгддэг байя, орой 21 цаг хүртэл ажилладаг байя. Тэр хооронд дагнасан цэг дээр очоод хүн архиа худалдаад авах боломжтой. 21 цагаас хойш хэрвээ ямар нэгэн архи уух сонирхолтой хүн байвал хажуугийнхаа дэлгүүр ороод шар айраг аваад уучих аа. Өөрөөр хэлбэл, өндөр градустай архины хэрэглээнээс бас зөөлөн градустай архины хэрэглээ рүү явуулж байгаа юм. 
Яагаад гэхээр монголчуудад бас өндөр градустай архийг биедээ шингээх тэр потенциал нь ч гэсэн муу байдаг, тэр фермент нь хүртэл монгол хүний генд байдаггүй гэдэг утгаараа өнөөдөр дундаж наслалт 63. Ялангуяа эрчүүдийн дундаж наслалт 63 нас байгаагийн бас нэг томоохон шалтгаан бол өндөр градустай архийг хэрэглэж байгаа асуудал байгаа шүү дээ. Энэ хуулийн хамгийн гол санаа бол нийтийн эрүүл мэндийг хамгаалах чиглэл рүүгээ л явж байгаа юм.
Д.Батцогт: -Отгонбаяр гишүүн асууя.

Ё.Отгонбаяр: -Хууль санаачлагчаас хоёулангаас нь нэг асуулт асуумаар байна. Хуулийн ерөнхий үзэл санааг юун дээр тулгуурлаж хийсэн бэ? Архины хэрэглээг багасгах асуудлыг ухамсартай нь ажиллаж байж багасгах ёстой гэж үзсэн юмуу, хуулиар хорьж багасгах ёстой гэж үзсэн юмуу? Концепцио та нар анх яаж гаргасан юм бэ гэдгийг нэгдүгээрт сонирхмоор байна.
Хоёрдугаарт, тусгай цэгээр зарна гэдэг чинь одоо үйл ажиллагаа явуулж байгаа  8 нэрийн барааны 7000 дэлгүүр архи зарахгүй болно гэсэн үг гэж би ойлголоо. Би зөв ойлгов уу, буруу ойлгов уу? Үүнийг тодруулаад өгөөч.
Гуравдугаарт, согтууруулах ундааны хэрэглээний динамикийн судалгаа байна уу? Үүнийг Засгийн газраас асууж байна. Бага градустай хэрэглээ өсөөд, их градустай нь буураад байгаа юм байна уу гэдгийг мэдмээр байна.
Дөрөвдүгээрт, архидалт, ядуурал хоёрын харилцан уялдаа холбоог та нар судалж үзсэн үү? Үүнийг мэдмээр байна.

Төсвийн орлогын 2 хувийг бүрдүүлдэг гэдэг бол том тоо байна. Энэ хууль баталснаар энэ хувь хөдөлсөн үү гэдэг нэг асуулт байна.

2 мянгаас доош хүн амтай сумдад борлуулах цэгийг яаж зохицуулна гэж байгаа вэ? Манайд ийм сумдад нэлээн олон байдаг.

Хамгийн сүүлд нь асуухад өөрийн орны болон өрөөл бусад орнуудын туршлага, алдаа оноог нь Засгийн газар хэр судалсан бэ? Ингэж хорьж хязгаарлаад архидалтыг ялсан, устгачихсан улс орныг нэрлэж өгнө үү гэж ингэж хүсмээр байна.
Д.Батцогт: -Дорлигжав сайд.

Д.Дорлигжав: -Хуулийн үзэл санаа бол /би танилцуулга дээр хэлсэн/ энд аль, аль нь л ямар нэгэн хэмжээгээр байгаа юм. Тодорхой хэмжээгээр хязгаарлах, хяналттай болгох, реклам сурталчилгаанд нь бас нөлөөлөх. Саяын миний хэлдэг Зөрчлийн хуульд үүнтэй холбоотойгоор хүмүүсийн санаа бодол, ухамсарт нөлөөлөх гэх мэтээр. Энэ бол аль, алинд нь нөлөөлөх гэсэн ийм концепцитой, үзэл санаатайгаар боловсрогдсон хуулийн төсөл гэж хэлж болох байх.
Улсын төсөвт ийм хязгаарлалт хийснээр төсвийн орлого огцом буурах ямар нэгэн юм болохгүй гэсэн тооцоо байна. Яагаад вэ гэхээр, архи борлуулдаг цэг, хэмжээг цөөлөхгүй. Бусад дэлгүүрүүдтэй нэг дор байгааг нь өөрчлөөд дангаар архи борлуулдаг тусгай цэгүүд, товчхондоо архины дэлгүүрүүд гарах юм байна. Үүгээр бол насанд хүрээгүй хүнд архи худалдаалахгүй байх гэсэн бусад заалтуудыг үүгээр дамжуулаад хянах бололцоотой гэж үзэж байгаа.

Чангаруулсаар байгаад архигүй болгочихсон улс орон гэдэг тийм ойлголт байхгүй байна. Ер нь улс орны туршлага гэхээсээ илүү энэ хуулийн төслийг боловсруулахдаа архидалттай холбоотой дотооддоо үүссэн нөхцөл байдал, үүнийг яаж хянах, хязгаарлах вэ гэдэг асуудал дээр төвлөрч илүү ярьж боловсруулсан ийм хуулийн төсөл байсан. Бусад асуултыг эндээс хариулъя.
Д.Батцогт: -Хажуу талын микрофоныг өгчих.

Т.Бат-Өлзий: -Дэлхийн эрүүл мэндийн байгууллагын гаргасан судалгаа байдаг. Энэ бол хамгийн сүүлд гаргасан 2009 оны судалгаа, тоо бидэнд байна. Ер нь Дэлхийн эрүүл мэндийн байгууллагаас юу гэдэг вэ гэхээр олон улсын түвшинд нэг хүний спиртийн жилийн хэрэглээ бол 6,1 литр гэж тогтоосон байдаг. Тэгээд 8-9 литрт хүрсэн бол тухайн үндэстэн, орны үндэсний аюулгүй байдалд хохирол учрах хэмжээнд очсон байна гэж үздэг юм байна.

Манай улсын хувьд нэг хүний спиртийн хэрэглээ 9,2 литр. Энэ бол 2009 оны тоо. Түүнээс хойш Дэлхийн эрүүл мэндийн байгууллагын сүүлчийн тоо гараагүй байна.

Ер нь энэ динамиктай холбоотойгоор хууль зүйн салбарын, яг манай яамны эрхлэх асуудлын хүрээнд байдаг архины албадан эмчилгээний асуудал байгаа. Энэ дээр харж байхад албадан эмчилгээнд хамруулсан болон сайн дурын эмчилгээнд хамруулсан хүний тоо жилээр нэмэгдэж байгаа.

Ё.Отгонбаяр: -Би өөрөөр асуусан шүү дээ. 

Д.Батцогт: -Тэрийг Сангийн яам хариулах байх. Бэлдэж байя. Энэ хооронд Эрдэнэчимэг гишүүн хариулж байя.

Л.Эрдэнэчимэг: -Хуулийн үзэл санаа бол ерөөсөө л Дэлхийн эрүүл мэндийн байгууллагын зөвлөмжийн дагуу явж байгаа. Миний хууль бол зорилго дээрээ ч гэсэн бүх нийтийн эрүүл мэндийг хамгаалах чиглэлээр гэж зааж оруулж өгсөн байгаа.

Манай гишүүдийн зүгээс хэлээд байгаа боловсрол, итгэл, үнэмшил, бүх нийтийн боловсролын аргаар энэ бүхнийг зохицуулах арга байдаггүй юмуу гэдэг асуудлыг байнга ярьдаг. Бидэнд Дэлхийн эрүүл мэндийн байгууллагаас архины талаар үр дүнтэй хууль тогтоомж боловсруулах талаар гарын авлага гээд ийм том ном байгаа. Маш олон орнуудын хуулийг харьцуулсан ямар улс орнуудад амжилттай хэрэгжиж байгаа, ямар улс орнуудад ямар заалт нь хэрэгжиж чадахгүй байгаа зэрэг энэ бүх туршлагыг багтаасан энэ номон дээр хамгийн гол санаануудыг нь би та нарт хэвлээд өгчихсөн байгаа.
Энэ дээр юу гэж хэлсэн байдаг вэ гэхээр боловсрол, итгэл үнэмшил зэрэг урьдчилан сэргийлэх стратегийг өргөн хэрэглэдэг боловч ерөөсөө үр дүнд хүрэхгүй байна гэж үзээд байгаа юм. Тийм учраас тодорхой хягаарлалтуудыг төрийн зүгээс тавьж өгөх нь л хамгийн үр дүнтэй байдаг.

Бид нар өнөөдөр, надад гаалийн бүх мэдээ, онцгой албан татварын мэдээнүүд бүгдээрээ байна л даа. Жил ирэх тусам Монгол Улс дахь архины хэрэглээ нэмэгдсээр байгаа. Нэг хүнд оногдох архины хэмжээ нэмэгдсээр байгаа. Тийм ч учраас улсын төсөвт төвлөрч байгаа онцгой албан татвар ч гэсэн сүүлийн жилүүдэд 100 тэрбумаар, 50 тэрбумаар нэмэгдэж орж ирээд байгаа шүү дээ. Тэгэхээр бид тодорхой хязгаарлалтуудыг тавихгүй бол өнөөдрийн байгаа энэ бүх үйл ажиллагаа маань улсын төсвөө тэтгэх, эдийн засгийн чиглэлтэй яваад байгаа болохоос биш, улсын төсөвт хөрөнгө мөнгө төвлөрүүлж болох ч гэсэн эргээд 3-5 жилийн дараа эрүүл мэндийн салбарт учруулах хор хохирол нь хэд байх вэ гэдгийг, 5,6 дахин нэмэгдэж орж ирдэг гэдгийг бид энэ дээр бас бодож үзэх ёстой л доо.

Д.Батцогт: -2 мянгаас доош хүнтэй суманд?

Л.Эрдэнэчимэг: -Би өөрийнхөө хуулийн заалтыг хэлчихье. 2 мянган хүн ам тутамд дагнасан цэг нэг байна гэж заагаад, 2 мянган хүн амаас доош хүн амтай сумд байгаа. Тийм сумдад 2-оос ихгүй байна. Өөрөөр хэлбэл, нэг байвал мэдээж монополь эрх эдлээд архины үнийг нэмэгдүүлэх учраас бас өрсөлдөөний чанарыг нь бодож тэгж оруулсан. Засгийн газрын хууль дээр хүн амын тооны хязгаарлалт байхгүй байгаа.
Д.Батцогт: -Сангийн яам Отгонбаяр гишүүний асуултад хариулахад бэлэн үү?

С.Тулга: -Манай улс жилд ойролцоогоор 20-23 сая литр архи хэрэглэж байгаа. Үүнийг дийлэнхийг нь дотооддоо үйлдвэрлэдэг. 2010-2013 он хүртэл архины үйлдвэрлэл тогтмол нэмэгдсэн. Жилд дунджаар 2-3 хувиар нэмэгдсэн. 2014 онд архины хэрэглээ маань буцаад буурсан.

Пивоны хэрэглээ бол 2010-2014 он хүртэл тогтмол нэмэгдэж байгаа. 2012 онд манайх импорт, дотоодын пиво нийлээд 62,6 сая литр байсан бол 2011 онд 82,9 сая литр болоод, 2012 онд 93,8, 2013 онд 104,4 сая литр болж нэмэгдэж байгаа юм.

Ё.Отгонбаяр: -Төсвийн орлого дээр нөлөөлдөг үү?
С.Тулга: -Энэ хуулийг дагасан Онцгой албан татварын хуулиар манайх хоёр зарчмын санал Сангийн яамнаас хэлж байгаа.

Нэгд, онцгой албан татварыг доллараар байсныг төгрөг болгоё. Үүнийг манайх сая өөрсдөө санаачлаад батлуулчихлаа. 

Хоёрт, импорт, дотоодынх нь тарифыг нэг болоё. Яагаад гэвэл манай Монгол Улс Дэлхийн худалдааны байгууллагын гишүүн орон. Тэгээд Дэлхийн худалдааны байгууллагаас манайд тогтмол зөвлөмж өгдөг, танайх импортынхоо бараанд ялгавартай хандаж болохгүй, үүнийгээ ижил болгооч гэсэн тэр санааг онцгой албан татвартаа оруулсан байгаа.

Д.Батцогт: -Яг энэ дээр нь би тодруулаад асуучихъя гэж бодож байна. Гаднаас 350 мянган литр архи импортоор авдаг, дотооддоо 23 сая гэж байна. Онцгой албан татварын тухай хуулиар импортын архинаас 10 доллар авдаг байсныг нь 18 мянга болгочихож байгаа юм. Тэгэхээр дотоодын үйлдвэрлэж байгаа архинд хийсэн, манай Монголын нийт хэрэглэгчдийн дийлэнх нь дотоод архиа л ууж байгаа шүү дээ. Үүнийг нь их өндөр нэмчихжээ. 500 гр архи гэж бодоход энэ дээр 9000 төгрөгөөр архины үнэ нэмэгдэх гээд байна. Үүнийхээ тооцоо, судалгааг та нар зөв хийсэн юмуу? Энэ чинь зөв юмуу? Энэ дээр нэгэнт хариулсан юм чинь, хариулаадах даа.
С.Тулга: -Энэ саналыг манайх түрүүний жил өгсөн. Түрүүний жил 1450-ийг батлуулж амжаагүй байхад өгсөн. Тэгээд төсвийн жилийн дундуур орлогыг бууруулсан шийдвэр гаргаж болохгүй учраас манайх импортын архинд ногдуулж байгаа хувь хэмжээгээр дотоодынхыг өөрчилж өгсөн юм.

Д.Батцогт: -Онцгой татвартай холбоотой асуудлыг Төсвийн байнгын хороогоор оруулж саналыг авах шаардлага байгаа. Үүнийг санал, дүгнэлт дээрээ манай Байнгын хорооны ажлын албаныхан оруулаад явах нь байна шүү.

-Одонтуяа гишүүн алга байна. Баярсайхан гишүүн асууя.

Г.Баярсайхан: -Гишүүдийнхээ энэ өдрийн мэндийг эрье. Би энэ хуулийн үзэл санаа, баримтлалыг ерөнхийдөө дэмжиж байгаа юм. Аль ч улс орон иргэдээ эрүүл амьдрах, архины хэрэглээг зөв зохистой хэрэглэх талаас нь ч улсын төр, засаг анхаарч ирдэг. Өнөөдрийн байдлаар харахад архины хэрэглээг шууд хориод цагдаад, энэ бодлогоо зөв явуулаад ялсан улс харж байхад ер нь байхгүй байгаа юм шиг. АНУ бас ийм агуулгатай хууль 1930-аад оны үед хэрэгжүүлж байсан, үр дүнд хүрээгүй. ЗХУ-д бас үүнийг хэрэглэж л байсан. Тэгэхээр асуудалд алтан дунджийг нь олж бид төрийн шийдвэр гаргаж байх ёстой л доо.

Монгол Улсын Их Хурлаас бид сүрхий хууль гаргаж байна гээд энд алх тогшоод, товч дараад байдаг. Хэрэгжихгүй байгаа хуулиуд бас байгаа шүү дээ. Одоо Хууль зүйн яамнаас Тойргийн шүүх билүү, хөдөө, орон нутгийн иргэдэд ямар их чирэгдэл учруулж байна вэ. Хуулийг бодитой, амьдралд нийцэхээр ийм амьдралтай хууль гаргамаар байна.

Архидан согтуурах асуудал яах аргагүй нийгэмд тулгарч байгаа хүнд асуудал. Энэ асуудлыг цогцоор нь шийдэх ёстой гэж би хувьдаа бодож байгаа. Бид энэ хуулийг гаргалаа гэхэд радио, телевизээр архидан согтуурахыг өөгшүүлж дэмжиж байгаа олон төрлийн кино, мөн архи, пивоны сурталчилгаа яваад л байгаа шүү дээ. Бид эхлээд үүнийгээ зохицуулах ёстой. Үүнийгээ хорих хэрэгтэй. 22 цагаас хойш хүүхэд залуучуудыг архи пиво уухыг сурталчилсан ийм юм зөндөө яваад байгаа. Үүнийгээ зогсооё. 

Согтуугаар тээврийн хэрэгсэл барьж байна. Маш олон хүний амь насыг авч одож байна шүү дээ. Тэгэхээр согтуугаар тээврийн хэрэгсэл жолоодож байгаа хүнд хариуцлага хүлээлгэх асуудлыг бид үнэхээр бодитой, хуулийн санкцитай, хариуцлагатай болгох ёстой. ОХУ-д сая Путин тийм хууль гаргасан байна. Харин жинхэнэ, газар дээрээ согтуугаар машин барьсан нь нотлогдвол цагдан хорьдог. Бид тийшээ явах нь хаашаа юм бэ, согтуугаар машин барьсан тохиолдолд эхлээд эрхийг нь хасъя, 10, 20 сая төгрөгөөр торгоё. Хоёр дахь удаагаа барьсан бол цагдан хорьдог тийм зүйл рүүгээ явсан нь дээр шүү дээ. Тэгж алгуур, цар хүрээг хумьж явахгүй бол шууд хорих юм бол, би энэ асуудал үр дүнд хүрнэ гэдэгт эргэлзэж, ер нь итгэхгүй байна.

Засгийн газар ийм хууль санаачилсан байна, манай гишүүн санаачилсан байна. Үүнийг эргүүлж аваад та хэд харин согтуугаар машин барьж байгаа иргэдэд хариуцлага хүлээлгэх, архи, пиво рекламдахыг хориглох энэ хуулийн төслөө оруулж ирвэл яасан юм бэ гэж би хэлмээр байгаа юм.

Бид өмнөх хурал дээр 8 нэрийн барааны дэлгүүрийн тэмдэгтийн хураамжийг 10 сая төгрөг болгох ийм хууль оруулж ирсэн, хэрэгжүүлсэн. Иргэд жагсаад бослого гарах шахсан шүү дээ. Тэгээд бид буцаагаад бууруулж байсан. Энэ хэр үр дүнд хүрэх юм бэ гэдгийг бас бодолцоорой. Бодитой зүйлд цаг заваа үрье. Сүүлийн үед Тамхины хуулиар маш их маргасан. Өөр бодитой бүтээн байгуулалт, өөр чухал хууль бидэнд зөндөө байгаа шүү дээ. Тэгэхээр арай илүү ач холбогдолтой, манай Ардчилсан намын бүлгийн хурал дээр олон хууль.

Д.Батцогт: -Бараг санал хэлчихлээ.

-Оюунгэрэл гишүүн асууя.

Ц.Оюунгэрэл: -Энэ архидалттай тэмцэх гээд янз янзаар судалгаа хийж үзэж байсан л даа. Жишээлбэл, янз бүрийн орнуудад хүчээр тариа хийдэг, сүм хийдийг ашиглаад сүм хийдийг санхүүжүүлээд согтууруулах ундаанд донтсон хүмүүстээ олон жилийн турш хөрөнгө мөнгө хаяж ажилладаг, эмнэлгээр ажилладаг гээд янз янзын туршлагуудыг очиж судалж, судалж байгаад ер нь явж, явж хүний ухамсарт аль болохоор эрт нөлөөлөх нь л энэ архидалтыг багасгах хамгийн гол үр дүн байдаг юм байна гэдэг дүгнэлтийг би хувьдаа хийсэн. Тийм учраас хүний ухамсарт эрт нөлөөлөхийн тулд залуу хүмүүст хандсан заалтууд их байх хэрэгтэй байгаа юм. Дээр нь дөнгөж архинд орж эхэлж байгаа хүмүүсээ эртнээс гаргаж авахад нь зориулсан, ухамсарт зориулсан үйл ажиллагаануудыг дэмжих шаардлагатай байгаа юм.

Манай Монгол бол гайхамшигтай орон. Яагаад гэвэл дэлхийн бусад оронд хүмүүс өөрөө ил гарч архины эсрэг сурталчилгаа хийхээсээ ичээд, архитай тэмцдэг ухамсрын ажлууд нь дандаа нэрээ өөрчилж хэлж байгаад, anonyms alcohol accosion гээд ААА гэсэн ийм клубыг байгуулдаг. Ганцхан манай Монголд энэ хэрэгжихдээ нэрээ нуух нь битгий хэл, нэрээ ил зарлаад тайзан дээр гараад би архичин байлаа, та нар минь над шиг ингээд гараарай гээд уриалдаг ийм лекторууд манай Монголд гарч ирсэн. Энэ бол манай Монголд гарч ирсэн ухамсрын цоо шинэ үзэгдэл. Үүнийг архитай тэмцэж байгаа дэлхийн улс орнууд гайхаж хүлээн авч, бүр бахархаж хүлээж авч байгаа. Тэгэхээр ийм хүмүүсээ дэмжсэн заалт та хоёрын хуульд байна уу? Тэгээд иргэдийн ухамсарт нөлөөлөх оролдлого хийж байгаа, лекц уншиж байгаа, арга хэмжээ явуулж байгаа, аль болохоор архины хэрэглээнээс татгалзахыг ард түмэнд уриалж байгаа энэ санаачилгууд төрийн бус байгууллагуудын зоригтнууд, өөрсдөө согтууруулах ундаа хэрэглэж байгаад түүнээсээ сайн дураараа татгалзсан хүмүүсийг дэмжсэн заалтууд байна уу? Үүнийг надад хэлж өгөхгүй юу.
Д.Батцогт: -Дорлигжав сайдын микрофоныг өгье.

Д.Дорлигжав: -Энэ хуулийн төслийн 27 дугаар зүйлд байсан. Олон нийтийн үүсгэл санаачилгыг дэмжих гэж, энэ дээр согтууруулах ундааны хэрэглээг багасгах, урьдчилан сэргийлэх, сөрөг үр дагаврыг бууруулах, архигүй орчныг бүрдүүлэхэд чиглэсэн олон нийтийн үүсгэл санаачилгыг төрийн болон төрийн бус байгууллагын хэмжээнд дэмжиж ажиллах гэсэн иймэрхүү ерөнхий заалтууд байгаа юм.
Д.Батцогт: -Эрдэнэчимэг гишүүн.

Л.Эрдэнэчимэг: -Ер нь төрийн болон төрийн бус байгууллагуудыг дэмжих энэ асуудлууд хуульд байгаа. Гэхдээ юугаар дамжиж орж ирж байгаа вэ гэхээр Архидан согтуурахтай тэмцэх сан, Эрүүл мэндийг дэмжих сан гэж хоёр том сан байдаг. Энэ Засгийн газрын хоёр санд архины онцгой татварын 1 хувь тус тус төвлөрдөг. Архидан согтуурахтай тэмцэх сан өнөөдрийн байдлаар жилдээ 1,2 тэрбум санхүүжилттэй явж байгаа. Эрүүл мэндийг дэмжих санд 300-аад тэрбум орчим цуглардаг юм шиг байгаа юм. Яг энэ сангуудын үйл ажиллагаа, энэ мөнгө хаашаа зарцуулагдах вэ гэдэг чиглэлд бүр нарийвчлаад нэлээн сайн заагаад өгчихсөн байгаа.

Засгийн газрын хуульд Архидан согтуурахтай тэмцэх сан дээр нэлээн том өөрчлөлтүүдийг та нар өөрсдөө оруулаад хийчихсэн байна шүү дээ. Яг тэр залуучуудад, хүүхдүүдэд зориулагдсан зар сурталчилгаанд энэ мөнгөний төдөн хувийг тэгж, тэгж зарцуулна гээд. Тэгээд тэр сангуудынхаа мөнгийг, өөрөөр хэлбэл, тэр бүх үйл ажиллагаа мөнгөөр л явагдах байхгүй юу. Тэгэхээр мөнгийг нь бий болгоод, тэр мөнгөө яг л ийм мөнгөнд зарцуулна шүү гэдэг, хүмүүсийн сэтгэл санаанд, боловсролд нөлөөлөх тэр чиглэлийн үйл ажиллагаанд зарцуулахаар нэлээн сайн хийж өгсөн байгаа.
Д.Батцогт: -Удахгүй санал хураалт явуулна. Хурал зохион байгуулах хэлтсийнхэн гишүүдээ дуудаарай.
-Ганбаатар гишүүн асууя.

С.Ганбаатар: -Хэдэн асуулт асууя. Дорлигжав сайдаас асууя. Төслийн 9.3-т заасан байгаа. Үйлдвэрлэлийн үйл ажиллагаа явуулж буй бүстээ гэж заасан байгаа. Энэ бүсийн талаар тодорхой ойлголт өгөөч ээ. Үйлдвэрлэлийн хашаан дотроо юу, зам хүртэлх зай юу гэдгийг би тодруулмаар байна.
Хоёрдугаарт, Эрдэнэчимэг гишүүн, Засгийн газрын хуулийн хувилбар хоёрт хоёуланд нь байгаа. Засгийн газрын хувилбарт 24.1.9-д заасан байгаа, Эрдэнэчимэг гишүүний хувилбарт 25.1.7-д заасан байгаа. Энэ дээр үйлдвэр, технологийн парк дотор архи зарахыг хориглоно гэчихсэн мөртлөө шинжлэх ухаан, технологийн паркад согтууруулах ундаа худалдаж болох юмуу гэсэн ийм ойлголт гарч ирээд байгаа. Энэ дээр тодруулга, тайлбар авъя.
Эрдэнэчимэг гишүүнээс нэмж асуулт авъя. Төслийн 28.3-т иргэдийн санал хүрэхгүй бол яах вэ гэдэг дээр надад тайлбар хэлээч ээ. Дээр нь санаа, оноогоо түрүүн ярьсан хүмүүс дээр нэмэрлээд хэлэхэд, энэ төслийг хэлэлцэх эсэхийг нь дэмжчихвэл мөн ч их буян болно доо. Өнөөдөр нийгэм даяараа энэ архинаас болж шаналж байгаа. ТҮЦ-ийн хэдэн 8 нэрийн барааны дэлгүүрт зарж байгаа хэдэн хүмүүст хайр зарлаж байгаад, бараг л хамаатан болгонд энэ шаналгаа, зовлон явж байгаа шүү дээ. Ядарсан айлын хүүхдүүдийн нулимсыг арчихад л хэдүүлээ тус болъё. Энэ хууль гарснаараа утаат болоод хууль өөрөө хөл ургаад хэрэгжихгүй байж болно. Хамгийн гол нь ард иргэд энэ хуулийг хүсэж байгаа. Яг ийм хууль гарчихвал ард иргэд өөрсдөө хяналтаа тавиад ард иргэд энэ хяналтыг тавиад манай энд шаг битгий хэл архи зарж болохгүй гэдэг тэр ойлголтоороо иргэд өөрсдөө энэ хуулийг чинь хэрэгжүүлж, хяналтаа тавьж шахаж цагдаагийн байгууллагад хэлье гэдгийг хүсэж байгаа.

Үүний хуулийн угтвар нөхцөлийг манай Дархан-Уул аймагт бид хоёр жил хэрэгжүүлж байгаа. Архины 5400 лиценз байсан, одоо 1200 болсон. Тодорхой зүйлүүд дээр хязгаарлаж зарж байгаа. Үүнээс болж 4000 гаруй аж ахуйн нэгжүүд хоёр жил гаруй над дээр хүрч ирээд, би чамайг анх дэмжиж байсан, яах гэж чамайг дэмжив гээд галзуу солиотой юм шиг л орж ирж байсан. Би та хүний хүүхдийн нулимсаар өөрийнхөө хүүхдэд талх худалдаж авч өгч яах гээд байгаа юм бэ гээд учирлаад, өөр бизнес байгаа шүү дээ гээд. Их зовлонтой нь үнэн. Гэхдээ л манай нийт ард иргэд, Дарханд архи зарахгүй байгаа, энэ бүсийг цагаар нь хязгаарлаж байгаа.

Салхитад гэхэд л 10 цаг гээд архи зарахаа болино гэхэд иргэд өөрсдөө түүнийг нь хянаад сууж байдаг. Салхитад архины 3-хан цэгтэй л дээ. Тэгээд цагдаагийн кобан дээр очоод тэднийх зараад байна, тэднийх шагаар зараад байна гээд шилдэг болчихсон. Нийгэм өөрөө архины эсрэг ингээд явж байхад Үндсэн хуулийн 5.4-т нь төрөөс эдийн засгийг зохицуулна гээд заасан байгаа юм. Энэ зохицуулалтаараа ядаж архийг хорьё. Бид бүгдээрээ л архины давхар хамааралтай шүү дээ. Би архины эсрэг, миний хайртай хүмүүсийн, миний хамаатнаас бас архи уудаг хүн бий, авгай хүүхэд гээд бөөн зовлон. Энэ зовлонг гэтэлгэхийн тулд хэдүүлээ хууль гаргаад хамтаараа, нийгэм даяараа зүтгэх боломж байна гээд нүдээр харж байна. 
Гишүүд ээ, үүний хэлэлцэх эсэхийг дэмжээд өгвөл, манайд тэртэй тэргүй спирт үйлдвэрлэдэг, архи худалдаалдаг, үйлдвэрлэдэг хүмүүсийн лобби манайд байхгүй байгаа. Байхгүй гэдэгт итгэлтэй учраас би үүнийгээ хэлж байна шүү. Дэмжээд өгвөл их буйн болно доо.

Д.Батцогт: -Баярлалаа. Манай Ганбаатар гишүүн гишүүдийг дэмжихийг уриалж үг хэллээ.

Хоёр асуулт асуусан. Эрдэнэчимэг гишүүн.
Л.Эрдэнэчимэг: -Засгийн газрын хууль дээр үйлдвэрлэгч өөрийнхөө үйлдвэрлэлийн сайт дотор үйлдвэрлэл явуулж байгаа хашаа байвал хашаан дотроо жижиглэн худалдаа эрхлэх болон үйлчилгээ явуулах чөлөөтэй байна. Тусгай зөвшөөрөл авах шаардлагагүй гээд заачихсан байгаа. Үүнийг миний зүгээс эсэргүүцэж байгаа. Миний хууль дээр үйлдвэрлэгч нь жижиглэн худалдаа эрхлэхийг хориглосон байгаа.

Ер нь бусад бүх орнуудад үйлдвэрлэгч болон импортлогч бол зөвхөн бөөний худалдаагаар жижиглэн худалдаачдад бараагаа түгээдэг үүрэгтэй байдаг. Тэндээсээ л бөөний худалдаа хүртэлх ашгаа өөрсдөдөө авдаг. Жижиглэн худалдааг жижиглэн худалдаа эрхлэгч тусгай аж ахуйн нэгжүүд л эрхлэх ёстой. Ингэж байж хяналт маш сайн тавигддаг. Бөөний худалдаа хүртэлх тэр хэсэг дээр импортлогч, үйлдвэрлэгчдэд онцгой албан татварыг оноож явдаг. Жижиглэн худалдаа эрхлэгчид бол тухайн авсан бөөний үнээс хэзээ ч буулгахгүйгээр архийг зарах үүргийг хүлээж байдаг. Яагаад гэвэл үйлдвэрлэгч маань өөрөө жижиглэн худалдаа эрхлээд эхлэхээрээ үнийн dumping байнга явагдаж байдаг гэдэг утгаараа бусад улс, орны хуулиудад үүнийг заавал салгаж өгсөн байдаг юм билээ. Энэ тал дээр Засгийн газар өөрсдийнхөө энэ оруулсан санал дээрээ тайлбараа тавих байх гэж бодож байна.

Миний хууль дээр худалдааны болон ялангуяа үйлчилгээний зөвшөөрөл авахад ард иргэдийн оролцоог нэлээн оруулж өгсөн. Энэ бол амьдралаас ургаж гарч байгаа заалт. Яагаад гэвэл жишээлбэл, орон сууцны 1 дүгээр давхарт үйл ажиллагаа явуулж байгаа паб, шөнийн цэнгээний газрууд өнөөдөр яг оршин суугчдын амгалан тайван байдлыг маш их алдагдуулдаг. Гэвч тухайн оршин суугчид тэр зөвшөөрлийг нь эргэж татахад ямар нэгэн дуу хоолой тэр хүмүүст огт байдаггүй.

Бусад улс орнуудад ч гэсэн аливаа орон сууцны барилгын 1 дүгээр давхарт тийм үйлчилгээ явуулахад тухайн орон сууцны байрны айл бүрээс зөвшөөрөл авдаг тийм системтэй байдаг шүү дээ. Тийм учраас энэ дээр оршин суугчдын 90-ээс доошгүй хувийн саналыг авсан байна гэж оруулж өгсөн. Энэ бол өнөөдөр нийслэлд хэрэгжээд явж байгаа. Жишээлбэл, хоёр орон сууцны завсар нийтийн гараж барих гэж байгаа иргэн, аж ахуйн нэгж бүх айлаар орж санал авч байгаа. Ер нь санал асуулгаар явагддаг асуудал бол, жишээлбэл, Оюунгэрэл сайд ч гэсэн  хэлэх байх. Зайсангийн иргэдээс санал асуулгын үндсэн дээр тухайн газрыг цааш нь өгөх үү, өгөхгүй юу гэдэг иймэрхүү асуудлууд бусад хуульд ороод явж байгаа учраас иргэдийн саналыг тухайн аж ахуйн нэгж нь зөвшөөрөл авахын тулд өөрсдөө явж цуглуулдаг тийм систем рүү оруулах гэж энэ заалтыг оруулаад явж байгаа.

Санал хүрэхгүй байгаа тохиолдолд тухайн иргэд байрныхаа 1 давхарт тийм үйлчилгээ явуулахыг хүсэхгүй байна л гэсэн үг. Тийм учраас тэнд тэр үйлчилгээ явуулах эрхийг өгөхгүй л гэсэн үг.

Д.Батцогт: -Би гишүүнийхээ хувьд нэг асуулт асууя.

Нэгд, Засгийн газраас. Худалдааны тусгай зөвшөөрөл олгохдоо хуучин нийслэлд 400 мянгаас 1 сая төгрөг, аймгийн төвд 240-өөс 600 мянга, суманд 120-300 мянган төгрөгийн хураамж авч зөвшөөрөл авдаг байсныг одоо нэмэгдүүлж байгаа юм байна. Тэгээд нийслэлд 50 сая, аймгийн төвд 25 сая, суманд 15 сая гээд нэмэгдүүлж байгаа. Энэ дээрээ тооцоо судалгаатай хандсан уу? Энэ чинь болж байгаа юмуу гэдэг ийм асуулт асуумаар байна.

Дараагийн нэг асуудал, Эрдэнэчимэг гишүүнээс асууя. Хууль бусаар архи үйлдвэрлэж улсын хилээр нэвтрүүлсэн худалдсан, үйлчилсэн дээр иргэдийн мэдээлэл, төлбөртэй мэдээлэл авъя гэж байгаа юм байна. Төлбөрийн асуудлыг нь хаанаас шийдэх юм бэ. Энэ дээр ямар хариулт байна вэ?

Гурав дахь асуулт бол хоёр хууль санаачлагчаас би санал хураалт болохоос өмнө асуух гээд байна л даа. Цаашдаа энэ хуулийг хоёуланг нь хэлэлцэх эсэхийг шийдсэн тохиолдолд нэгтгэж нэг хууль болгож хэлэлцэж явахаас өөр аргагүй байдалд хүрнэ. Тэр тохиолдолд жишээлбэл, Засгийн газрын хууль дээрээ суурилаад ингээд явъя гэсэн тохиолдолд хууль санаачлагчийн хувьд Эрдэнэчимэг гишүүн зөвшөөрөх үү гэдэг энэ асуултыг албан ёсоор микрофонд авчихъя гэж бодож байна. Түүний дараа санал хураалт явагдана. Ийм асуултад хариулаад өгөөч. 

Эхлээд Дорлигжав сайдын микрофоныг, дараа нь Эрдэнэчимэг гишүүнийхийг.
Д.Дорлигжав: -Энэ Засгийн газрын төсөл дээр байхгүй, нөгөө төслийн юм шиг байна.

Д.Батцогт: -Тэгвэл Эрдэнэчимэг гишүүн хариулъя.

Л.Эрдэнэчимэг: -Одоогийн төлбөрийн хэмжээ бол спиртийн өндөр агууламжтай, сул агууламжтай согтууруулах ундаагаар үйлчлэх тусгай зөвшөөрөл бол шинээр олгоход 2,2 сая төгрөг, сунгалт нь 900 мянга байгаа. Худалдах тусгай зөвшөөрөл шинээр олгоход 1,3 сая, сунгалт 400 мянга гээд ингээд явж байгаа. 

Энэ бол 350 хүн тутамд 1 согтууруулах ундаагаар үйлчлэх болон худалдаалах цэг Монгол Улсад байгаад байгаа юм. Олон улсын дундаж бол 2 мянган хүн ам тутам байдаг учраас 2000 гэсэн дүнг оруулж ирсэн. Өөрөөр хэлбэл, одоогийн байгаа дэлгүүрүүдийн тоо 15 мянган хүн амтай нэг хороонд 2 мянгаар бодоод үзэхэд 6 дэлгүүр үлдэх нь байна шүү дээ. Одоо бол 20-30 дэлгүүртэй байгаа юм. Тэгэхээр нөгөө тоо маань 5 дахин бууж ирнэ гэдэг утгаараа нэлээн монопольчлогдсон дагнасан цэгүүд байх учраас тэр дагнасан монопольчлогдсон цэгүүдэд улсад тодорхой хэмжээний татвар төлөх ёстой. Үүнийг тэмдэгтийн хураамжаар дамжуулан олгож байя гэж байгаа.
Засгийн газрын хууль дээр бол энэ дагнасан цэгээр дуудлага худалдаагаар өгнө гэж байгаа шүү дээ. Тэгэхээр дуудлага худалдаа гэдэг маань бас л хичнээн ч төгрөг хүрч магадгүй юм. Тэгэхээр үнийн дүн тэнд тодорхой хэмжээгээр 50 саяас ч илүүгээр дуудлага худалдаагаар авах магадлалтай учраас тэнд адилхан үнийн дүн явж байгаа. Гэхдээ энэ тоонууд дээр заавал ийм өндөр тоотой байх албагүй, минийх арай өндөр байна гэдэгтэй би бас санал нэгдэж байгаа. Үүнийг жишээлбэл, суманд тийм өндөр байх нь тохиромжгүй гэдэгтэй санал нийлж байна.
Хоёр хуулийн нэгтгэх дээр, бид анхнаасаа Ерөнхийлөгчийн Тамгын газар боловсруулагдаад Хууль зүйн яаман дээр ирээд, тэнд ажлын хэсэгт нь ороод хамтарч ажиллаж явж энэ хоёр хууль явсан. Надад хэд хэдэн санаанууд нэмчихмээр санагдсан учраас би тусад нь хууль болгоод явсан тул би энэ хуулийг нэгтгэсэн нөхцөлд саналын зөрүүтэй томьёоллоор өөрчлөлттэй байгаа хэсгүүдээ Засгийн газрын хууль дээр оруулаад, гишүүд дэмжих, дэмжихгүйгээ хэлээд нэг хууль болгоод явахад болно гэж бодож байна.
Д.Батцогт: -Гишүүд асуулт асууж, хариулт авч дууслаа. 
Хуулийн төсөл санаачлагчийн илтгэлтэй холбогдуулан үг хэлэх гишүүдийн нэрийг авъя.

-Сарангэрэл гишүүнээр тасаллаа.

Отгонбаяр гишүүн.

Ё.Отгонбаяр: -Би энэ хуулийг аль, алийг нь дэмжихгүй байна. Яагаад гэвэл би үзэл баримтлалын тухай асуугаад байсан нь ийм учиртай юм. Би бол архидалтын асуудлыг нэгдүгээрт, ухамсрын асуудал, хоёрдугаарт, ядуурал, ажилгүйдлийн асуудалтай холбож ойлгодог. Архидалтыг хорьж цагдаад давчихсан улс орон байна уу гэж асуудаг нь ч бас зүгээр асуугаагүй юм. 1920-иод оны Америкын архины хорио мафыг нь төрүүлсэн. 1914 оны Оросын архины хорио бол архаг архидалт, донтолтыг бий болгосон гэж үздэг. Тийм болохоор хорьж цагдах замаар биш, зохистой хэрэглээг нь урамшуулах, градус багатай согтууруулах ундааны хэрэглээг дэмжих, архинаас гарах сайн дурын хөдөлгөөнүүдийг дэмжих, хөтөлбөрүүдийг дэмжих ийм урамшууллын замаар ухамсартай ажиллаж явах ёстой.

Хоёрдугаарт, бид нар ядуурал, ажилгүйдэлтэй тэмцэж байж архидалтыг давж гарна. Тэгэхэд үзэл баримтлал нь миний бодлоор буруу байгаа учраас би үүнийг дэмжихгүй гэж бодсон юм. Бид нар архитай нь биш, архичинтай нь тэмцэх ёстой юм. Би ноднин жил Нью Жерсигийн нэг шүүгчтэй уулзаж байхад, америкчууд тэгдэг юм билээ, архи уугаад нийгмийн хэв журам зөрчсөн нөхрийг шүүхээр 6 сар архи уухгүй байх ял өгчихдөг юм билээ. Тэгээд хоёр 7 хоногт нэг удаа очиж цусны шинжилгээгээ өгдөг. Дахиад уусан байвал 3000 доллараар торгоод ялынх нь хугацааг хоёр сараар сунгаад явчихдаг юм билээ. Тэгээд хүн чинь гурав торгуульсны дараа тэр хугацаандаа уухаа больдог л юм байна. Тэр хугацаандаа дахиж уугаад хэв журмын зөрчил гаргасан байвал албадан хөдөлмөр эрхлүүлчихдэг юм билээ. Би зүгээр нэг жишээ л хэлж байгаа юм. Манайд тохирох, тохирохгүйг нь би мэдэхгүй, тэгж чадах, чадахгүйг би мэдэхгүй.

Хоёрдугаарт, энэ хязгаарлалт, хоригууд чинь жинхэнэ шагийн архи, далд бизнесийг цэцэглүүлнэ. Тамхины хууль гарснаар тамхи зарахаа больчихоогүй шүү, зарж байгаа. Ганцхан үнэ нь нэмэгдсэн байгаа, улсын төсөвт төлдөг байсан орлого нь байхгүй болчихсон байгаа. Түүнтэй адилхан юм энэ архин дээр гарна. Ийм болохоор бид нар хуулийн концепци дээрээ их бодох ёстой. Ер нь хясах тусам хүснэ гэдэг ийм үг бий шүү дээ. Тийм болохоор энэ асуудлыг нэлээн бодох ёстой. 

Хуульд бодох ёстой зүйлүүд зөндөө байна. Архины градусыг багасгаад архидалт багасна гэдэг ойлголт буруу шүү. Солонгосын туршлага байгаа, сүжүнд илүү донтдог. Бага, багаар улам их хэрэглээд согтолтынхоо хэмжээнд хүрэх гэж хэрэглэсээр байгаад жинхэнэ донтдог ийм үзэгдэл гардаг юм билээ. Тийм болохоор бид хэрэглээнийх нь асуудлыг бодмоор байгаа юм.
Тэгээд архины төрөл, согтууруулах ундааны төрөл гээд долоохон төрөл биччихсэн байгаа юм. Үүнд нь багтдаггүй архинууд нь татвар төлөхгүй, хязгаарлалтад орохгүй дуртай газраа зарагдах ийм юм шиг ойлголт. Долоохон төрлийн согтууруулах ундаа байдаг гэж би хорвоод сонсоогүй юм байна. Зөндөө олон төрлийнх байдаг шүү дээ. Иймэрхүү юмнууд бас байгаа юм. 
Би Эрдэнэчимэг гишүүний байр суурийг мэднэ, урьд нь энэ талаар санал солилцож байсан учраас одоо таныг ятгаад яах вэ. Би Засгийн газраас чин сэтгэлээсээ хүсмээр байна. Засаг барихаараа л хянадаг, хорьдог цагддаг, хязгаарладаг ийм өвчнөөс салмаар байна. Энэ чинь ухамсрын асуудал, ажилгүйдлийн асуудал дээр бид нар ухамсартай нь зохистой хэрэглээтэй нь тэмцэж ингэж энэ асуудлаа шийдэж байх ёстой шүү дээ гэдгийг хэлчихье.

Тэгээд цэгийн тоо хязгаарлана гэдэг чинь хөдөө ямар байдал үүсгэх вэ гэхээр суманд хоёр дэлгүүртэй болно. Нэг нь Иргэдийн Хурлын даргын дэлгүүр, нөгөө нь Засаг даргын дэлгүүр. Үүний чинь цаад талд засаг төрийг үзэн яддаг процесс энэ улс орон дотор чинь явна шүү дээ. Амьдрал дээр тийм л юм болно. Хэн авах вэ гэхээр тэр хоёр л авна шүү дээ. Сумын хоёр босс  авах ийм л юм болно. Дэлгүүр зардгаа шагаар зарна, ийм нөхцөл байдал үүснэ. Тийм болохоор би нийгмийн ийм сөрөг үзэгдэлтэй хуулийн аргаар, хязгаарлалтын аргаар тэмцэх буруу гэж бодож байна.

Яг хууль зөрчиж байгаа тохиолдлууд дээр нь хуулийг нь чангалж өгөх хэрэгтэй шүү дээ. Архи уугаад жолоо барьчихсан нөхрийн хүлээх хариуцлагыг чангалъя. Болохгүй гэдгийг нь бүгдээрээ л мэдэж байгаа юм чинь. Насанд хүрээгүй хүүхдэд архи зараад байгаа нөхрийн хүлээх хариуцлагыг чангалъя. Тэр бол болж байна. Түүнээс биш зүгээр ховор болгочихвол тэр архидалт нь багасах гэвэл худлаа. Үнийг нь нэмчихээр шагийн архи гараад ирнэ, тэгээд архидалтынх нь тоо нэмэгддэг юм. 2000 төгрөгийн архийг хоёр хүн 1000 төгрөг гаргаад нийлээд уучихдаг бол 5000 болчихвол таван хүн нийлдэг болно. Ингээд л хүрээ нь өргөжөөд яваад байх болно. Үүнийг бид нар урьд өмнө нь дайраад өнгөрчихсөн гашуун туршлага байгаа.
А.Бакей: -Оюунгэрэл гишүүн саналаа хэлье.

Ц.Оюунгэрэл: -Би хуулийн төслүүдийг хоёуланг нь ерөнхийд нь дэмжиж байна. Гэхдээ хоёр төслийг нийлүүлэх шаардлагатай гэж бодож байна. Энэ хоёр төсөлд хоёуланд нь нэг зүйл дутагдалтай байгаа юм болов уу гэж анзаарч байна. Түрүүн би асуултдаа бас асуусан. Хүмүүсийн ухамсарт чиглэсэн үйл ажиллагаан дээр хэр зэрэг ач холбогдол өгч хуулийнхаа төсөлд оруулсан бэ гэсэн. Тэгээд тус бүр нэг, нэг заалт л оруулсан юм байна.

Миний бодлоор архидан согтууралтыг хянах хамгийн гол зүйл бол ухамсартай ажиллах, иргэний боловсролыг нэмэгдүүлэх, иргэний боловсролыг нэмэгдүүлэх иргэдийн хүчин чармайлтыг дэмжих асуудал гэж бодож байгаа юм. Тийм учраас энэ Архины хяналтын тухай хуулийг нийлүүлж томоохон ажлын хэсэг гарч базлаа гэхэд иргэдийн ухамсрыг нэмэгдүүлэхэд зориулсан иргэдийн боловсролыг сайжруулахад зориулсан бүтэн бүлэг баймаар байна. Тэгээд үүнийг ямар, ямар хэлбэрээр яаж дэмжих вэ гэдэг тэр хэлбэрүүдийг маш сайн тавьж өгмөөр байна.

Ялангуяа хөдөө, орон нутагт хот айлын хүрээнд, сумын хүрээнд, багийн хүрээнд яах юм бэ гээд эхэлмээр байна. Яагаад гэвэл согтууруулах ундааны хохирлыг хамгийн хүндээр амсдаг газар бол ихэвчлэн хот айлын хүрээнд, гудамжны хүрээнд яг цэрэг, цагдаа байхгүй, очоод гомдол гаргая гэхэд цагдаа ойрхон байхгүй тийм газарт иргэдэд хамгийн хүнд цохилт ирдэг учраас гэр бүлийн хүчирхийлэл ч гэсэн тийм газар хамгийн ноцтой байдлаар үйлдэгдэж гэмт хэрэг хамгийн ноцтой хэлбэрээр архидан согтууралтаас үүдэж гардаг учраас нийгмийн бүх өнцөг булан бүрт энэ иргэдийн ухамсрыг нэмэгдүүлэх ажил яаж хийгдэх юм бэ гэдгийг энэ хуулиас газар зүйгээр хармаар байна. Энэ нь харагдахгүйгээр ерөнхийд нь бид төрийн бус байгууллагуудыг дэмжинэ гэчихвэл малчдын хотхонд нэг архи уугаад хавь ойрынхныгоо бусниулаад байдаг хүнтэй яаж тэмцэх юм бэ гэдэг нь харагдахгүй болохоор түүнийгээ бид нар яаж ухамсаржуулах вэ, яаж архинаас гаргах вэ гэдэг схем нь харагдахгүй болохоор энэ чинь бас л гэрэл гэгээ авчирч өгөхгүй байгаа юм.
Энэ хууль маань эцсийн эцэст хэнд гэрэл гэгээ өгөх ёстой хууль вэ гэхээр яг хүчирхийлэлд өртөөд байгаа архидан согтууралтаас болж асуудал нь хүндрээд байгаа, гэмт хэрэг нь нэмэгдээд байгаа тэр орон нутагт л гэрэл гэгээ өгдөг хууль баймаар байна. Тэр хавьд өгөх гэрэл гэгээг нэмэгдүүлсэн бүлэг байх шаардлагатай гэсэн ийм санал гаргамаар байна. Үүнийг энэ хоёр хуулийг нийлүүлэх үедээ тэр дээр онцгой анхаарч хоёр талынхаа санаа бодлыг нийлүүлээд илүү хэрэгжих талаас нь харсан, иргэдийг архидан согтуурахаас хамгаалах талаа харсан тэр заалтыг томоохон жагсаалт болгож оруулмаар байна.

А.Бакей: -Г.Баярсайхан гишүүн саналаа хэлье.
Ер нь Монгол төр архины зохистой хэрэглээний талаар оновчтой шийд гаргаж явж байх ёстой. Сүүлийн үеийн Их Хурлын гишүүдийн маань дэмжээд байгаа зүйлүүдийг харж байхад үндсэндээ архины үйлдвэрлэлийг дэмжээд, архины том лоббинд автаад байгаа болов уу гэж би ажиглаад байгаа юм. Сая онцгой татвар дээр 1 долларыг 1470-аар тооцсон, гэтэл өнөөдөр валютын ханш бодитой, 2000 гаруй төгрөгт хүрч байна шүү дээ. Энэ бүх зөрүү бол эргээд л аж ахуйн нэгжүүдийн ашиг болоод явж байна.

Монгол төр хоёр нүүр гаргаад байж болохгүй л дээ. Энэ Байнгын хорооны хурал дээр бид ард иргэдэд таалагдаж байгаа, зөв зүйл ярьж байгаа дүр исгээд, нөгөө гараараа бид архины үйлдвэр, архины том лоббинд автаад асар олон тэрбум төгрөгийн дэмжлэг үзүүлээд байна шүү дээ. Бид өөрсдөө шударга байх ёстой шүү дээ. Монгол төр өөрөө үлгэр үзүүлэх ёстой. Монгол Улсын Ерөнхийлөгч сүүгээр сайхан цацал өргөөд олон хүмүүст үлгэр жишээ болж байгаа. Монгол Улсын Их Хурлын гишүүд, төрийн албан тушаалтнууд өөрсдөө энэ ёс зүйн өндөр хэм хэмжээг бариад үлгэр барьж байх ёстой. Бид тэр бүр чадахгүй байгаа. Өөрсдөө чадахгүй байж бид бусдыг уриалаад байх нь хэр оновчтой вэ гэдгийг би бас хэлмээр байгаа юм.

Тэгж яривал, Монголын төрд архины бизнес эрхэлж байгаа, ард иргэдийг хордуулж байгаа энэ бүх зүйлийг зохион байгуулж байгаа ийм улс төрийн төлөөлөл болж байгаа нөхдүүдийг Их Хуралд оруулахгүй, сонгуульд оролцуулахгүй байх талаас нь хүртэл анхаарах ёстой шүү дээ. Энэ бол бусад улс оронд байдаг асуудал. Ганц энэ Их Хурал дээр архины асуудал яригдаад байгаа асуудал биш. Өмнөх Их Хурал дээр энэ асуудал бас яригдаж байсан. Баттулга гишүүнтэй энэ асуудлыг санаачлаад бид радио, телевизээр бас ярьж байсан. Харамсалтай нь яг бодитой, архины үйлдвэрлэл, спиртийн үйлдвэрлэл, энэ бүх зүйлтэй энэ лобби нь тулаад ирэхээр энэ асуудал унадаг юм. Тэгэхээр асуудалд бодитой хандъя. Би Отгонбаяр гишүүний хэлж байгаа, гаргаж байгаа аргументыг би зөв гэж бодож байгаа. Хүний ухамсарт бид хуулиар нөлөөлж чадахгүй шүү дээ. 

Иргэдийнхээ амьдралыг сайжруулъя, цалинг нь нэмье, чөлөөт цагаа өнгөрөөх энэ олон сайхан зүйлийг нь хувийн хэвшилд бүтээн байгуулахад нь төр оролцохгүй байх хэрэгтэй байна. Олон талаас нь хариуцлагын асуудал яримаар байгаа юм. Уг нь согтуу жолоочийн асуудал хамгийн түрүүлж ярих ёстой байхгүй юу. Ийм хууль оруулж ирэх ёстой. Энэ согтуу жолоочид хариуцлага хүлээлгэх асуудал маань харин архины зохистой хэрэглээг бий болгоход маш том түлхэц болно гэж би хувьдаа харж байгаа. 

Тэгээд, гишүүдийн хэлж байгаа дэлхийн олон улс оронд архины зохистой бус хэрэглээтэй тэмцэх арга хэмжээ авч зарим нь үр дүнгээ өгч, зарим нь үр дүнгээ өгөхгүй байгаа ийм үлгэр жишээ олон байгаа. Яг одоо бодитойгооро энэ хууль хэрэгжихэд эргүүлээд иргэдийн амьдралд, 8 нэрийн барааны дэлгүүрийн бизнес эрхэлж байгаа 7000 аж ахуйн нэгжид эерэг үр дүн авчрах уу, сөрөг үр дүн авчрах уу гэдгээ бид бас тооцох ёстой шүү. Энд уриалж болно. Би уриалаад хэлчихэд амархан байна. Хичнээн сайхан уриалаад бидний уриа ард иргэдээ эргүүлээд даапаалж байгаатай ижилхэн сонсогдоно шүү. Цалинг нь нэмье, валютынхаа ханшийг бид барьж чаддаг байя. Дараа нь энэ асуудлыг ярих ёстой. Баярлалаа.

Д.Батцогт: -Содбаатар гишүүн. Энэ архины хууль дээр манайхан судалгаатай, их олон ч судалгаа хийсэн, сайн ч мэддэг юм шиг байна. Би бол архи үйлдвэрлэж үзээгүй, архи худалдаалж үзээгүй. Бас дээр нь архи ууж үзээгүй. Архи уудаггүй, айраг уудаг. Тийм учраас Тамхины хууль хэлэлцэх үед зааланд тамхи татдаг гишүүд гар гэж байсан шиг 76-аас архи уудаг хэд нь гарч байгаад энэ хуулийг хэлэлцэх ёстой.

Юу хэлэх гээд байна вэ гэхээр, архидалттай тэмцэх асуудал Монголд 1 номерын асуудал байгаа юм. Тэгэхээр архидалттай тэмцэх гэж байгаа санаа чинь зөв байна, арга зам, сэтгэлгээ чинь буруу байна гэж би хэлэх гээд байгаа юм. Буруу замаар тэмцэх гээд байна. Энэ хуулийн чинь үндсэн концепци, агуулга нь хүн төрөлхтөн болон Монгол Улс өөрөө энэ замаар чинь хорьдог, цагддаг, тоог нь цөөрүүлдэг, захиргааны аргаар архидалтгүй болчихно гэж Монголд анх удаа захиргааны аргаар тэмцэх гэж байгаа юм шиг яриад байх юм. Энэ бол дэлхийн олон оронд хуурай хууль нэртэй, олон оронд маш их хор хөнөөл дагуулсан энэ арга зам руу бид явж болохгүй ээ.
Олон улсад болон ер нь архитай тэмцэж үр дүнд хүрсэн архидалтыг багасгасан орнуудын туршлагыг харвал гуравхан л арга зам байгаа шүү дээ. Нэгдүгээрт, ажилгүйдэл, ядуурлаа багасгадаг, нийгмийн эдийн засгийн ерөнхий байдлаа сайжруулдаг. Хоёрт нь соён гэгээрүүлэх ажилд гол анхаарлаа тавьдаг, хүний ухамсартай ажилладаг. Гуравт нь, зөв зохистой хэрэглээг бий болгох, хэвшлийг бий болгох асуудал байдаг шүү дээ. Үүгээр тэмцэж байж л үүнд үр дүн гарах болохоос яг өнөөдрийн та нарын хэлээд байгаа шиг тоог нь багасгаад, зардаг цэгийг нь багасгаад, эсвэл төрийн оролцоо, бүх юмыг цагдаад хориод тэгээд архинаас ард түмнээ гаргаад архидалтыг багасгачихна гэвэл түүн шиг худлаа зүйл байхгүй ээ. Хамгийн наад зах нь гэхэд би хэд хэдэн зүйлийг энд оруулах ёстой гэж бодож байгаа юм. Түрүүн би хэлсэн, татварын бодлоготой нь уясан градусыг нь багасгах энэ юмыг оруулж ирээч ээ.

Өнөөдөр 39 градусыг багасгасаар байгаад бид арван жилийн дараа 29 ч болгодог юмуу, жилд 1 хувиар багасгаад ч юмуу. Эсвэл боловсролын салбарт яг архины эсрэг 1 дүгээр ангиас нь эхлээд ордог орнууд байдаг юм билээ. Эхнээс нь авахуулаад архи уусан хүний элэгнээс авахуулаад, архи уусан хүний бие ямар муухай болдгийг жигштэл нь харуулаад, бараг зургийг нь хараад ой гутахаар тийм зургийг боловсролынхоо системд оруулаад арван жилийн дараа, таван жилийн дараа тэр нь бүтэн бэлтгэгдсэн үе бий болж байж энэ нийгэм чинь архинаас багасдаг болохоос одоо архины ийм үед орчихсон юмыг нэг юмуу хоёрхон жилийн далайлтаар, эсвэл нэг хүний улс төрийн популизм хийж хашгирснаар энэ зүгээр болчихгүй ээ. 
Тийм учраас архитай тэмцэнэ гэдэг бол би олон орны юмыг сонсоод, энэ салбарыг хариуцаж ажиллаж байсан. Хяналтыг нь ч хариуцаж байсан, худалдааг нь хариуцдаг сайд нь ч байсан. Энэ орнуудад очоод үзэхээр ерөөсөө 10-20 жилийн хөтөлбөр гаргаж байж л үр дүнд хүрдэг юм билээ. Тэгэхгүй, нэг далайлтаар хэдэн дэлгүүр, ялангуяа амьдралаа төрөөс хамаарахгүй авч явж байгаа, дандаа өрхөө аваад явж байгаа, төрд дараа тээр болохгүй байгаа 8 нэрийн барааны хэдэн дэлгүүрийн нөхдүүдийн хоолыг нь хасаад, эсвэл энэ бизнес эрхэлж байгаа хэдийнхээ бүх юмыг нь боож хааж байгаад үүнийг явуулна гэж бодож байгаа бол түүн шиг худлаа зүйл байхгүй гэдгийг дахин, дахин хэлмээр байгаа юм.
Харин архитай тэмцэх ёстой, хийх ёстой зүйлүүд байгаа. Би сая Боловсролын хуульд градусыг нь багасгаж зохистой хэрэглээг бий болгох чиглэл рүү Татварын хуультай уялдуулах, эсвэл архиар үйлчилж байгаа цэгүүдийг манай гишүүдийн хэлээд байгаа шиг оршин суугчдынх нь оролцоогоор шийдвэрлэдэг хуулийн төслийг бий болгох, архины асуудлаас гарч байгаа хохирол, зөрчлийн хариуцлагыг чангатгах энэ асуудлуудаа харин хуульд тусгаж өгөх юмаа одоогийн байгаа хуульд нэмэлт, өөрчлөлтөөр оруулаад явж болно шүү дээ.

Нэг юм хийхээрээ нэрийг нь өөрчлөөд л. Нэр авах гэж боддог юмуу, яадаг юм бэ. Тэр нь өөрөө рекламны паузын гол дүрд тоглох гэсэн энэ юмаа одоо болимоор байгаа юм. Яривал бүгдээрээ адилхан ярьж чадна шүү дээ. Үүнийг чинь мэдэхгүй байгаадаа ч биш. Гол юм нь зөв талаас нь авч явахгүй бол, асуудал байна, энэ асуудлаар нь гараад хэдэн удаа телевизийн нүүрэнд эфирт гарчихъя гээд дайраад байх юм бол цаад асуудал чинь шийдэгдэхгүй. Тэр тусмаа буруу оролдвол хатиг улам нэмэгддэг шиг үүнийг буруу оролдож болохгүй. Энэ бол Монголын нийгэмд бий болсон хамгийн том хатиг. Хатигийг буруу оролдож болдоггүй. Тэр тусмаа буруу толгойтой хатигийг.
Д.Батцогт: -Бакей гишүүн үг хэлье.

А.Бакей: -Баярлалаа. Энэ хоёр хуулийн төсөл аль, аль нь архины үйлдвэрлэл, архины бөөний худалдаа, жижиглэнгийн худалдаа, архины үйлчилгээ, хэрэглээ энэ бүх шатанд чангатгах ийм чиглэлийн үзэл баримтлалаар орж ирсэн хууль байна гэж ойлгож байгаа.

Мэдээж, Улсын Их Хурлын 76 гишүүн бүгдээрээ архины эсрэг, архидалтын эсрэг байгаа гэдэгтэй би эргэлзэхгүй байгаа. Гагцхүү, үүнийг хуульдаа яаж зөв оруулах вэ гэдэг асуудал нь хамгийн чухал асуудал байгаа юм. Тэгэхээр зарим гишүүдийн ярьж байгаа нь үнэн л дээ. Бид архидалтын эсрэг тэмцэнэ гээд архитай тэмцэх гээд байдаг энэ хандлага маань зөв юмуу, буруу юмуу гэдэгтэй би бас дээр үг хэлсэн гишүүдтэй санал нэгтэй байгаа.

Жишээлбэл, архины худалдах тусгай зөвшөөрлийг олгохдоо сонгон шалгаруулалт хийнэ, бүр дуудлага худалдаагаар явуулна гээд байгаа шүү дээ. Энэ арга хэлбэр нь бас зөв юмуу, буруу юмуу. Дуудлага худалдаагаар явуулах аливаа юм чинь нөгөө талаараа авлига руу хөтөлж оруулдаг, хүнд суртлыг бий болгодог, тэгээд тэр асуудлын нэр хүндийг зохиомлоор өргөчихдөг. Тэгээд явсаар байгаад л сөрөг үр дагаварт хүргэдэг асуудал байгаа шүү дээ. Жишээлбэл, бид бүгдээрээ мэдэж байгаа. Улаанбаатарын газрын асуудлыг гэхэд дуудлага худалдаагаар явуулдаг, гэхдээ яг нарийндаа бол цаанаа өөр байдаг шүү дээ. Түүнтэй адилхан энэ зохицуулахаар оруулж ирсэн зохицуулалтын харилцаа чинь буруу үр дагаварт хүргэх юм биш үү гэсэн ийм эргэлзээ байгаа.

Тийм учраас архины хэрэглээг багасгахад чиглэгдсэн асуудлыг эдийн засгийн хөшүүргээр зохицуулах хэрэгтэй гэсэн саналтай байгаа. Татварын хөшүүрэг байж л байна, тусгай зөвшөөрөл олгохдоо татвар, хураамжийн хөшүүрэг бас байж байна. Иймэрхүү маягийн хөшүүрэг байхаас биш, шууд хориглох, хасах, танах асуудлаар хийх нь өөрөө үр дүнгээ өгөхгүй гэдэг асуудал байгаа.
Зарим заалтуудын хувьд дэмжих бололцоо байна. Олон айлтай, олон давхар орон сууцны доор архины дэлгүүр байх нь өөрөө зохимжгүй юм билээ. Жишээлбэл, Америкийн том хотуудад явж байхад архи худалдаалдаг цэг тэр бүр ойр, ойрхон байдаггүй. Тиймэрхүү зохимжтойгоор авч болно. Түүнээс биш, бүхэлдээ энэ шууд автоматаар хориглоно гэдэг чинь өөрөө сайн биш байх шүү. Дээр нь оршин суугчдын саналыг аваад, тэр нь 90-ээс дээш хувь санал өгсөн байхад дэмжинэ, тусгай зөвшөөрөл олгоно гэдэг ч юмуу, ийм хүнд суртал бий болгох асуудал зохимжгүй байна гэдгийг бас хэлэх нь зүйтэй.

Сүүлийн үед хараад байхад залуучууд архи хэрэглэхээс нэлээд зайлсхийдэг болчихсон байна шүү дээ. Бас нэг ахиц дэвшил гарч байгаа, үүнийг бид харж байгаа. Харин дунд, түүнээс дээш насны хүмүүс хуучин зуршлаасаа бас гарч чадахгүй байгаа тал бий. Тийм учраас яг одоо хүмүүсийн ухамсартай ажиллах, төлөвшил, хэвшил бий болгохтой холбоотой асуудал хамгийн чухал асуудал байгаа юм. Бас ч гэж нийгмийн хөгжил, хүмүүсийн амьжиргаа, ухамсар төлөвшлийн хэмжээтэй холбоотой учраас энэ чиглэл дээр энэ хуулийн төсөлд нэмж оруулах асуудлууд олон байна.
Тийм учраас би ямар саналтай байна вэ гэвэл бид хууль гаргаж болно. Хууль гаргахдаа маш сайн хууль гаргах хэрэгтэй. Тийм учраас нэг санаачлагч нь  Засгийн газар байна, нөгөө нь Эрдэнэчимэг гишүүн байна. Хуулиа татаж аваад сайжруулаад эргэж оруулж ирж болохгүй юу гэсэн ийм хүсэлт байна. Хуулийн төслийг аль ч шатанд татаж авах бололцоо байгаа шүү дээ. Би энэ хуулийг эсэргүүцэж байгаадаа биш, бид үүнийг зөв хэлбэрээр гаргах шаардлагатай учраас ийм санал болгож байна. Жишээлбэл, бид буруу хууль гаргаснаасаа болоод тэр нь сөрөг үр дагавар бий болгодог юм нь практик дээр байгаа. Жишээлбэл, эрүүлжүүлэх.
Д.Батцогт: -Бакей гишүүнд 1 минут өгье.

А.Бакей: -Эрүүлжүүлэх үйлчилгээ цагдаад байсныг эмнэлгүүдэд шилжүүлсэн. Гэтэл нөгөө эмч нар маань иргэдэд эрүүл мэндийн үйлчилгээ үзүүлэх гэхээсээ илүү согтуу хүнтэй ноцолдсоор байгаад хамаг цагаа авдаг гэж саяхан телевизээр ярьж л байсан. Нөхцөл нь бүрдээгүй байхад бид хүчээр хууль гаргачихдаг, тэр маань эргээд сайжрах биш, харин ч улам дордох ийм шинжтэй байдаг юм билээ шүү. Тэгээд нэлээн сайн бодож байж гаргах хэрэгтэй гэсэн ийм саналтай байна.

Д.Батцогт: -Ганбаатар гишүүн.

С.Ганбаатар: -Энэ хуулийн хувь заяаны өнгө нь тодорчих шиг боллоо доо. Яана аа, ард иргэд үнэхээр хүнд байгаа шүү дээ. Өнгөрсөн хууль нь, одоо байгаа хууль нь сайн л юм бол нийгмээрээ архидаж, ингэж шаналж зовно гэж баймааргүй юм. Тэр дээр нь л өөрчлөлт оруулъя гэж байгаа шүү дээ.
Түрүүн зарим гишүүд ярьж байна, сүүлдээ санаачилсан гишүүдийн нэр хүнд рүү нь орж эхэлж байх шив дээ. Янз бүрийн нэр хоч зүүгээд л. Надад байнга л тийм юм тохиолддог. Эрдэнэчимэг гишүүн энэ хуулийг удаан ярьж байгаа. Маш олон хэлэлцүүлэг хийсэн, би түүнд нь үргэлж оролцдог. Энэ ямар утга учиртай юм, ямар механизм хэрэглээд байгааг нь би үнэхээр мэддэггүй юм. Хууль зүйн яамныхан энэ дээр бүр сэтгэлээрээ оролцсон. Өнгөрсөн зунжингаа л бид хамтдаа уулзаж, ярьж, энэ асуудал дээр сэтгэл өгч ажилласан. Хууль зүйн яамныхан энэ дээр бас зовлонг нь мэддэг хүмүүс. Яг үүнээс болж гэмт хэрэг гардаг, бүр яривал үүнээс болж Оюутолгой ч байна уу, гаднын хөрөнгө оруулалтаас монгол хүмүүсээс ахиухан ажилд ав гээд бид шаардаад шахаад явдаг л даа /би үйлдвэрчний ажил хийж байхад/. Өөдөөс, танайхан уудаг, чадавхгүй байна гээд. Үүнээс болж ажилгүйдлийн асуудал явдаг.

Үйлдвэрлэлийн бодлого яриад л байдаг, яг үйлдвэрт ажиллах хүн чинь бэлтгэгдээгүй байдаг. Энэ дээр хуулийн зүгээс нь тодорхой хэмжээгээр зохицуулалт хийе л гэж байгаа шүү дээ. Үүнийг хэрэглэгчдийн холбоо нь байна уу, архины эсрэг тэмцдэг төрийн бус байгууллагууд нь үүнийг өөрсдөө хүсээд байгаа юм шүү дээ. Ийм эрх зүйн орчин байвал бид шаардлага тавиад, өөрсдөө энэ хуулийн чинь заалтыг бариад тэр дэлгүүр рүү чинь оръё, энэ хуулийн заалтыг бариад янз бүрийн архи зараад, зовоогоод байгаа хүмүүс дээр чинь бид очъё гэж төрийн бус байгууллагууд үүнийг ярьж байгаа юм.

Үүнийг би амьхандаа хоёр жилийн өмнө тойрог дээрээ хэрэгжүүлээд, мэдээж сайн, муугаар дуудуулдаг. Архи зарах гэсэн хүмүүс маш их дарамт учруулна. Үүний тодорхой үр дүн гарч байгаа, хүмүүс бас архинаас гарч байгаа. Үүний үр дүнгүүд бас жаахан гараад эхэлчихсэн. Тамхины хууль дээр баахан маргаж л байсан. Тамхины хууль өөрөө хөл ургаад хэрэгжүүлээгүй шүү дээ. Тамхи татдаггүй бүх хүмүүс тэр хуулийг ашиглаж тамхи татдаг хүмүүс рүү шахалт үзүүлэх тэр эрх зүйн боломжийг нь бид бүрдүүлчихсэн. Тодорхой хэмжээгээр Тамхины хууль ч гэсэн үр дүн гаргаж байгаа шүү дээ. Үүн шиг өнөөдөр Архины хяналтын хууль гээд гаргачихъя, тодорхой үр дүн гаргая. Үүнийг нийгэм хүлээгээд байгаа гэдгийг л бид мэдрээд байна. Үүнийг дэмжиж, хэлэлцэх асуудал дээр нь оруулж өгөөд, тодорхой хэмжээгээр янз бүрийн зүйл, заалтаа оруулж өгөх ийм боломж байна уу гэж гишүүдээсээ хичээнгүйлэн гуйж байна.
Д.Батцогт: -Сарангэрэл гишүүн үг хэлье.

Д.Сарангэрэл: -Айл бүрт архичин бий. Энэ бол нийгмийн бүхэлд нь доргиосон заваарсан асуудал мөн. Гэхдээ хоёр хуулийн төслөөр энэ нийгмийг зовоогоод байгаа айл бүрт байгаа архичныг байхгүй болгочихгүй ээ. Түрүүн Оюунгэрэл сайд маань дахин, дахин хэллээ. Хамгийн түрүүнд ухамсрын асуудал. Хүний ухамсарт нөлөөлж байж архидалт гэдэг нийгмийн шаналгасан энэ өвчин зовлонгоос бид ангижрах боломжтой.

Түрүүн Баярсайхан гишүүн маань Монгол Улсын Ерөнхийлөгч маань сүү өргөдөг энэ санаачилгыг гаргасан гэж хэлж байна. Анх удаа шинэ жилийн орой сүү өргөхөд нь зарим хүмүүс нэлээн шоолж, маргааш нь шоудаж байна, рекламдаж байна гэж л байсан. Гэхдээ түүнийг эрүүлээр хүлээж авсан хүн нь олон шүү. Энэ бол нэлээн нөлөөлөөд, зарим газар бас хэрэгжээд явж байгаа. Зарим газар энэ баяр наадмаа архиар тэмдэглэхгүй ээ, сүү өргөнө гээд тоглоом наадам болгож байгаа ч гэсэн үүнийг хэрэгжүүлээд явж байгаа. Энэ бол цэвэр ухамсрын механизм байсан гэж бодож байгаа юм.

Өнгөрсөн хугацаанд архидалттай тэмцэхэд 12 тэрбум төгрөг зарцуулсан байна. Тэгэхээр хэвлэл, мэдээллийн хэрэгсэлтэй их ажиллах ёстой гэж боддог. Би Монголын Үндэсний олон нийтийн телевизэд сэтгүүлч байхдаа Архигүй орчин гэж 25 цуврал нэвтрүүлгийг хагас жилийн турш хийж олон нийтэд хүргэсэн. Маш их нөлөөлсөн. Ялангуяа шийдвэр гаргах төвшинд. Тэр нэвтрүүлгийн үр дүнд төрийн байгууллагуудад, ялангуяа засгийн ордонд архиддаг байсан явдал нэлээн багассан.

Баабар нэг удаа хэлж байсан юм. Архи картаар зардаг, архи үнэт зүйл болчихсон байх үед би 7 хоногт дөрвөн удаа архи уучихсан харьдаг байсан. Яагаад гэвэл би архиар намайг дайлсныг хүндэтгэл гэж хүлээж авдаг байлаа. Одоо бол надад хор өгч байна гэж би ойлгодог болсон. Яг энэ жишигтэй адилхан хүмүүсийн ухамсрын төвшин ийм болсон. Архидалтаас нэлээн холдож байгаа. Гэхдээ архидалт байна. Байгаа учраас энэ хуулийг санаачлаад явж байна шүү дээ. 
Би энэ хууль гарч, энэ олон хориглолтууд олон хүний аминд хүрэх вий гэж айж байна. Манай залуучууд хамт олноороо доргидог, нэгнийдээ очдог. Архи байхгүй болно, дэлгүүр хоршоо хаачихсан, яг архиа ууж наргиж цэнгэж байгаа газар нь архи байх боломжгүй байвал нөгөө шаг руугаа очно. Чанар, аюулгүй байдал хангахгүй архи уугаад бөөнөөрөө амь насаа алдвал яах юм бэ? Бид нар Азийн чонын жишгийг санаж л байгаа. Тийм учраас нөхцөлийг нь нэлээн бүрдүүлснийхээ дараа энэ хуулиа гаргаад явбал илүү үр дүнтэй гэж би бодож байгаа юм. Одоо үйлчилж байгаа архидан согтуурахтай тэмцэх хуулиа үйлчлүүлэх, түүнийгээ хэрэгжүүлэх тал дээр анхаарах ёстой.

Нөгөө талаас манай цагдаагийн байгууллагын олон жилийн хөдөлмөр энэ хууль гарснаар үгүй болох эрсдэлтэй. Энэ шагийн архидалтыг, шаг зардаг явдлыг манай цагдаагийнхан олон жилийн турш тэмцэж байж, их хөрөнгө мөнгө зарж байж үүнийг зогсоож чадсан юм. Үүнийг бид буцаад бий болгох нь байна шүү. Тийм учраас энэ дээр их болгоомжлох ёстой гэж би бодож байгаа юм.

Хүмүүсийн ухамсарт нөлөөлөх, зохистой хэрэглээг төлөвшүүлэх тал дээр их ажиллах ёстой. Архи огт ууж болохгүй гэж мянга ухуулаад нэмэргүй, архи ууна, янз бүрийн повод шалтгаан гарна. Тэгэхдээ зохистой хэрэглээ гэж Дэлхийн эрүүл мэндийн байгууллагаас гаргасан стандарт байдаг. Нэг удаа 30 грамм цагаан архи гэдэг. Манайхан мэдээж 100 грамм уух байх л даа, нэг лааз шар айраг, нэг бакал дарс. Энэ бол зохистой хэрэглээ, нэг удаагийн хэрэглээ. Үүнээс илүү уувал таны эрүүл мэндэд хор хохирол учруулна шүү гэдэг энэ ойлголтуудыг, энэ сурталчилгаагаа сайн хийх ёстой. 
Тийм учраас би ухамсрын төвшинд илүү ажиллах ёстой болохоос хуулийн хориглолтууд дээр хэдүүлээ харин сайн юм хийх гээд саар юм руу түлхчих ийм эрсдэл байгаа учраас энэ хоёр хуулийн төслийг энэ удаадаа би аль, аль нь татаж аваад, магадгүй бас дэвшилттэй заалтууд байгаа. Манай Эрдэнэчимэг гишүүн ажилласан, Хууль зүйн яам ажилласан. Би үүнийг огт үгүйсгэхгүй байна. Одоогийн хуульд байхгүй байгаа, яг саяын хэлсэн ухамсрын төвшинд үйлчлэх гэдэг юмуу, согтуугаар машин жолооддог энэ байдлууд дээр нөлөөлөх үүднээс тодорхой заалтуудаа Архидан согтуурахтай тэмцэх хуулийн төсөлд нэмэлт, өөрчлөлт оруулах замаар хийгээд явбал илүү дэвшилттэй болох юм биш байгаа. Энэ тал дээр манай хоёр хууль санааачлагч бас бодож энэ асуудалд нэлээн нухацтай, бид нарын хэлж байгаа санаа, оноог бас тусгаж авч хандаасай гэж чин сэтгэлээсээ хүсэж байна. Баярлалаа.
Д.Батцогт: -Гарамгайбаатар гишүүн.

Б.Гарамгайбаатар: -Та бүхний энэ өдрийн амар, амгаланг айлтгая. Ардчилсан намын бүлэг Согтууруулах ундааны хяналтын хууль дээр завсарлага авъя гэсэн ийм хүсэлт гаргаж байгаа. Хоёр хуулиар хоёулангаар нь завсарлага авъя. Бас бүлэг дээр сайтар ярих зайлшгүй шаардлага байна.

Д.Батцогт: -Мэдээж, бүлэг завсарлага авъя гэсэн учраас өгч таарна. Гэхдээ би гишүүнийхээ хувьд үг хэлье гэж бодож байна. Ер нь нийгэмд, ард иргэдийн дунд.

Г.Баярсайхан: -Наадах завсарлагаа боль оо. Ганц хүний санал. 

Д.Батцогт: -Баярсайхан гишүүн ээ, би үгээ хэлээдэхье. 
Ер нь ард иргэдийн дунд согтууруулах ундааны хяналтын тухай хуулийг гаргая гэдэг санаачилга маш өндөр байгаа шүү дээ. Бид гаргах ёстой. Гэхдээ үүнийг яг гишүүдийн ярьж байгаа шиг яаран сандран хэлэлцээд батлаад явах биш, хэрэгжих хугацааг нь ч гэсэн тавиухан тавьчихсан ийм л юм байна шүү дээ.

Би мэдээж, завсарлага хүссэн юм чинь өгөх үүрэгтэй. Гэхдээ үүнийг ер нь хэлэлцээд бүтэн жилийн хугацаанд ажлын хэсэг гараад тооцоо судалгаа хийгээд ул суурьтай хандаж байгаад, намын бүлгүүд дээрээ ярьж байгаад нэг хууль гаргах нь зөв гэж бодоод байгаа. Тэгэхээр манай Эрдэнэчимэг гишүүн Засгийн газрын хууль дээрээ суурилаад, зарчмын зөрүүтэй саналын томьёоллоор саналуудаа оруулаад явахад бэлэн гэдэг ийм зүйлийг ярьж байгаа тохиолдолд бид энэ хуулийн хэлэлцэх эсэхийг нь Ардчилсан намын бүлгийн завсарлага дууссаны дараа шийдэх ёстой гэж бодож байгаа юм.

Бүтэн жилийн хугацаанд хэлэлцье, магадгүй түүнээс ч илүү хэлэлцье л дээ. Тооцоо судалгаатай хандъя, сайн муу, хатуу зөөлөн янз бүрийн зүйл заалтууд байгаа л байх. Нийгмийн дунд энэ хэлэлцүүлэг нь явагдаж л байг, тэр нь зөв, тэр нь буруу гээд явж байг л дээ. Тэгж байгаад бид харин жинхэнэ нарийн шүүлтүүрээр оруулж байгаад энэ хуулиа ямар нэгэн хэмжээгээр  батлаад гаргах нь зөв байх гэж бодож байна.

-Гарамгайбаатар гишүүн хэдий хугацаанд авах вэ? Ажлын 5 хоногт уу?

Ардчилсан намын бүлэгт энэ хуулийн  завсарлага ажлын 5 хоногоор өглөө.

Ажлын хэсэгт баярлалаа.

Одоо манай Байнгын хорооны гишүүд үлдэж байгаарай.

Монгол хэлний хуулийнхаа хэлэлцүүлгийг хийе.

-Отгонбаяр гишүүн.

Ё.Отгонбаяр: -Түрүүн Бакей гишүүн гадаад уулзалттай гээд гарчихлаа. Тэгээд надад ийм хүсэлт хэлсэн юм. Тэртэй тэргүй яг өнөө, маргаашдаа тулчихсан хууль биш учраас үүнийг Төрийн байгуулалтын байнгын хороотойгоо цуг хуралдаад шийдвэл яасан юм бэ? Яагаад гэвэл манай Байнгын хороон дээр түүнийг хүлээгээд авъя гэсэн чинь Төрийн байгуулалтын байнгын хороон дээр хүлээж авахгүй гээд шийд гарчихвал бид эвгүй байдалд орох гээд байна гэсэн тийм.

Д.Батцогт: -Ойлголоо. Тэгвэл ирэх 7 хоногт Төрийн байгуулалтын байнгын хороотой хамтарч хуралдаж энэ асуудлыг шийдье.

Г.Баярсайхан: -Хамаг цаг үрээд, төрийн ажлыг. Батцогт гишүүн ээ, та Байнгын хорооны дарга ингэж болохгүй шүү. Бүлгийн шийд гараагүй, бүлэг завсарлага авна гэж хаана хуралдсан юм бэ?
Д.Арвин: -Хамаг цаг бараад байх юм. Энэ хуулийг бүтэн жил хэлэлцэж гаргана гэж юу яриад байгаа юм бэ? Монгол Улс хийх юмгүй болчихсон юмуу?
Д.Батцогт: -Үгүй ээ, энэ чинь судалж байгаад гаргах ёстой шүү дээ. Түүнээс завсарлага аваад ингэж байгаад унагах юмуу?

Г.Баярсайхан: -Бүлгийн шийд хаана гарсан юм бэ?

Д.Батцогт: -Гараагүй, тэгээд бүлгийн шийд нь гарна биз дээ. Бүлгүүд дээрээ хэлэлцье гэсэн шүү дээ.

Г.Баярсайхан: -Ганц хүний шийдвэр болохгүй шүү дээ. Их Хурлын гишүүд, бид бүлгээс шийд гараагүй шүү дээ.

Д.Батцогт: -Үгүй ээ, одоо ингэж байна шүү дээ.

Д.Арвин: -Архи, тамхи, гэр бүл гээд дандаа  хүний эрх зөрчсөн. Хайр сэтгэлийг хуулиар тогтоох юмуу? Дандаа худлаа.

Д.Батцогт: -Сарангэрэл гишүүн та үгээ хэлчих.

Д.Сарангэрэл: -Батцогт дарга аа, бид нарын энэ ярьж байгаа асуудлуудтай огт хамаагүй асуудлаар, манай Байнгын хороотой холбоотой учраас санал хэлэх гэж байгаа юм. 
Өнгөрсөн шөнө 3 сая дахь иргэнээ хүлээгээд авсан байна. Нийтдээ 30 хүүхэд аймаг, нийслэлд төржээ. Тэгэхээр манай Нийгмийн бодлогын байнгын хороо энэ асуудалтай хамгийн холбоотой Байнгын хороо. Иргэдийн зүгээс ч гэсэн ийм санаачилга, гомдол гараад байгаа юм. Бүх юмыг хүний амьдрал ахуйг харсан байдлаар биш, азын маягаар ингээд шийдээд байх юм. Тухайлбал, Буянт-Ухаа хороолол дээр гэхэд бас сугалаагаар хүмүүст үлдсэн байрыг өгсөн шүү дээ. Одоо тухайлбал, 3 сая дахь иргэнийг бид хүлээж аваад, 3 сая дахь иргэндээ гурван өрөө байр, 3 сая төгрөг өгөх юм билээ. Нас чацуутан 30 хүүхэд төрчихлөө. Тэндээс амьдрал ахуйн бололцоо тааруу, олон хүүхэдтэй ийм айл, өрхөд 3 өрөө байрыг нь онож өгөхөд нь Нийгмийн бодлогын байнгын хороо санаачилгатай хандаасай гэсэн ийм хүсэлт тавьж байгааг би танд уламжилж байгаа юм.

Д.Батцогт: -Гишүүний саналыг хүлээж авч байна. Би энэ асуудлыг хариуцсан Засгийн газрын гишүүнтэй санал солилцож оролцъё гэж бодож байна. 

Өнөөдрийн хэлэлцэх асуудал, Байнгын хорооны ажил дууслаа. Гишүүдэд баярлалаа.
Бичлэг буулгасан:

ПРОТОКОЛЫН АЛБАНЫ ШИНЖЭЭЧ
Б.БАТГЭРЭЛ
